
INTEGO Y’IYI GAZETI y’Umunara w’Umurinzi, ni iyo gusingiza Yehova Imana, we Mutegetsi w’Ikirenga w’ijuru n’isi. Ihumuriza abantu ibagezaho ubutumwa bwiza buvuga ko vuba aha Ubwami bw’Imana, ari bwo butegetsi nyakuri bwo mu ijuru, buzavanaho ibibi byose kandi bugahindura isi paradizo. Itera abantu inkunga yo kwizera Yesu Kristo wadupfiriye kugira ngo tuzabone ubuzima bw’iteka. Muri iki gihe Yesu Kristo arategeka, akaba ari Umwami w’Ubwami bw’Imana. Iyi gazeti yatangiye kwandikwa mu mwaka wa 1879, kandi ntiyivanga muri politiki. Ishingiye kuri Bibiliya kandi igendera ku buyobozi bwayo.

Iyi gazeti ntigomba kugurishwa. Kuyandika biri mu bigize umurimo wo kwigisha Bibiliya ku isi hose, kandi ushyigikiwe n’impano zitangwa ku bushake.

Niba wifuza gutanga impano, jya kuri www.jw.org/rw.

Uretse aho byagaragajwe ukundi, imirongo yose yakuwe muri Bibiliya ikoresha ururimi ruhuje n’igihe tugezemo yitwa Bibiliya—Ubuhinduzi bw’isi nshya.

Gutangiza ibiganiro





UBITEKEREZAHO IKI?

Umuntu akubajije ati “ijuru ni iki” wamusubiza ngo iki?

Yesu ni we wadufasha kubona igisubizo kuko yagize ati “jye nkomoka hejuru.”—Yohana 8:23.

Iyi gazeti y’Umunara w’Umurinzi iratwereka icyo Yesu na Se baduhishurira ku bijyanye n’ijuru.











^ (Yohana 8:23) Akomeza ababwira ati “mwe mukomoka hasi, jye nkomoka hejuru; muri ab’iyi si, jye si ndi uw’iyi si.

INGINGO Y’IBANZE | ICYO TWAMENYA KU BIREMWA BYO MU IJURU

Ibibazo abantu bibaza ku biremwa byo mu ijuru


Ese wigeze wibaza ibirebana n’ibiremwa byo mu ijuru n’aho biba? Niba ari uko bimeze, si wowe wenyine. Hashize imyaka myinshi abantu bajya impaka kuri iyo ngingo. Bamwe bavuga ko ari ho abakurambere bacu baba kandi ko bagomba kwambazwa. Abandi bavuga ko ari ahantu harangwa ibyishimo n’umutuzo, hatuye abamarayika n’abantu bapfuye barakoze ibyiza. Hari n’abavuga ko ari ho imana zibarirwa muri za miriyoni ziba.






Abantu benshi bavuga ko nta wamenya ibibera mu ijuru, kuko nta wigeze ajyayo ngo agaruke abitubwire. Ariko ibyo si byo, kuko Yesu yabaye mu ijuru, aho ibiremwa by’umwuka biba, mbere y’uko aza ku isi. Yabwiye abayobozi b’amadini yo mu kinyejana cya mbere adaciye ku ruhande ati “naje nturutse mu ijuru ntazanywe no gukora ibyo nshaka, ahubwo nazanywe no gukora ibyo uwantumye ashaka.” Ubwo rero igihe Yesu yabwiraga intumwa ze ati “mu nzu ya Data harimo imyanya myinshi,” ibyo yavugaga yari abisobanukiwe neza.—Yohana 6:38; 14:2.

Se wa Yesu ni Imana, kandi izina rye bwite ni Yehova. Yehova aba mu ijuru (Zaburi 83:18). Bityo rero, nta muntu wasobanura ibibera mu ijuru kurusha Yehova Imana na Yesu Kristo. Kandi koko, basobanuriye abantu b’indahemuka ibintu bitandukanye bibera mu ijuru, binyuze mu iyerekwa.

Ingingo ikurikira iradusobanurira inkuru zo muri Bibiliya zivuga ibyo abantu bagiye babona mu iyerekwa. Mu gihe uri bube usuzuma ibyo beretswe, uzirikane ko aho ibyo biremwa biba ari ahantu hatagaragara, haba ibintu tudashobora kubona cyangwa gukoraho. Nubwo bimeze bityo, Imana yadusobanuriye ibirebana n’ibiremwa byo mu ijuru ikoresheje imvugo dushobora kumva. Ibyo abantu babonye mu iyerekwa biragufasha gusobanukirwa ibibera mu ijuru, ari ho Yesu yavuze ko hari “imyanya myinshi.”









^ (Yohana 6:38) Naje nturutse mu ijuru ntazanywe no gukora ibyo nshaka, ahubwo nazanywe no gukora ibyo uwantumye ashaka.



^ (Yohana 14:2) Mu nzu ya Data harimo imyanya myinshi. Iyo itahaba mba narabibabwiye, kuko ngiye kubategurira umwanya.



^ (Zb 83:18) Kugira ngo abantu bamenye ko wowe witwa Yehova, Ari wowe wenyine Usumbabyose mu isi yose.

Ibiremwa byo mu ijuru biteye bite?


Bibiliya itubwira ibintu bitangaje abantu beretswe, bidufasha gusa n’abareba ibibera mu ijuru. Turagusaba kubisuzuma witonze. Nubwo ibyo abantu beretswe byose bitafatwa uko byakabaye, kubisuzuma bizatuma dusobanukirwa neza ibirebana n’ibiremwa by’umwuka ndetse n’uruhare bigira mu mibereho yacu.





YEHOVA NI UMUTEGETSI W’IKIRENGA


Bibiliya igira iti “nuko mbona intebe y’ubwami iri mu mwanya wayo mu ijuru, kandi hari n’uwari wicaye kuri iyo ntebe y’ubwami. Uwo wari uyicayeho yasaga n’ibuye rya yasipi, n’ibuye ry’agaciro ritukura, kandi iyo ntebe y’ubwami yari igoswe n’umukororombya wasaga n’ibuye rya emerode.”—Ibyahishuwe 4:2, 3.

“Yari agoswe n’umucyo mwinshi. Hari ikimeze nk’umuheto uboneka mu gicu ku munsi w’imvura. Uko ni ko umucyo nabonye impande zose wari umeze. Wari umeze nk’ikuzo rya Yehova.”—Ezekiyeli 1:27, 28.

Intumwa Yohana n’umuhanuzi Ezekiyeli bifashishije ibintu dushobora kumva kugira ngo badusobanurire ikuzo rya Yehova Imana Ishoborabyose, urugero nk’amabuye y’agaciro abengerana, umukororombya n’intebe y’ubwami ihambaye. Ibyo bavuze bitwereka ko Yehova afite ubwiza buhebuje, ikuzo n’icyubahiro.

Ibyo bintu babonye bihuje n’ibyo umwanditsi wa zaburi yanditse agira ati ‘Yehova arakomeye kandi akwiriye gusingizwa cyane. Ateye ubwoba kurusha izindi mana zose. Kuko imana zose z’abanyamahanga ari imana zitagira umumaro; ariko Yehova we yaremye ijuru. Icyubahiro n’ikuzo biri imbere ye; imbaraga n’ubwiza biri mu rusengero rwe.’—Zaburi 96:4-6.

Nubwo Yehova ari Umutegetsi w’Ikirenga, adusaba kumusenga kandi atwizeza ko azatwumva (Zaburi 65:2). Intumwa Yohana yagaragaje ko Imana idukunda kandi ikatwitaho. Yagize ati ‘Imana ni urukundo.’—1 Yohana 4:8.






YESU ARI KUMWE N’IMANA


“[Umwigishwa Sitefano], yuzuye umwuka wera, atumbira mu ijuru maze abona ikuzo ry’Imana, na Yesu ahagaze iburyo bw’Imana, aravuga ati ‘dore mbonye ijuru rikingutse n’Umwana w’umuntu ahagaze iburyo bw’Imana.’”—Ibyakozwe 7:55, 56.

Ibyo bintu Sitefano yabyeretswe Yesu amaze igihe gito apfuye, yishwe n’abayobozi b’idini ry’Abayahudi ari na bo Sitefano yabwiraga. Iryo yerekwa ryari gihamya y’uko Yesu yazutse kandi akaba yarahawe ikuzo. Intumwa Pawulo yabihamije agira ati ‘[Yehova] yazuye [Yesu] mu bapfuye, amwicaza iburyo bwe ahantu ho mu ijuru, hasumba cyane ubutegetsi bwose n’ubutware bwose n’imbaraga zose n’ubwami bwose n’izina ryose rivugwa, atari muri iyi si ya none gusa, ahubwo no muri ya yindi izaza.’—Abefeso 1:20, 21.

Uretse kuba Ibyanditswe bigaragaza umwanya wo hejuru Yehova na Yesu bafite, binagaragaza ko bita cyane ku bantu. Igihe Yesu yari hano ku isi, yakijije abarwayi n’abamugaye kandi azura abapfuye. Urupfu rwa Yesu rw’igitambo rwagaragaje ko akunda Imana n’abantu (Abefeso 2:4, 5). Ubu Yesu ari iburyo bw’Imana, kandi vuba aha azakoresha ububasha bwe, maze aheshe imigisha abantu bo hirya no hino ku isi bumvira.






ABAMARAYIKA BAKORERA IMANA


Umuhanuzi Daniyeli yaravuze ati “nuko nkomeza kwitegereza kugeza igihe intebe z’ubwami zishyiriweho, maze Umukuru Nyir’ibihe byose [Yehova] aricara. . . . Ibihumbi incuro ibihumbi baramukoreraga kandi ibihumbi icumi incuro ibihumbi icumi bari bahagaze imbere ye.”—Daniyeli 7:9, 10.

Muri iryo yerekwa, Daniyeli yabonye abamarayika benshi. Ibyo yabonye bigomba kuba byari bishishikaje! Abamarayika ni ibiremwa by’umwuka bifite ikuzo, ubwenge n’imbaraga nyinshi. Muri bo harimo abaserafi n’abakerubi. Bibiliya ivuga iby’abamarayika incuro zirenga 250.

Abamarayika si abantu bahoze batuye ku isi. Imana yabaremye mbere cyane y’uko irema umuntu. Igihe Imana yaremaga isi, abamarayika barabirebaga kandi baranguruye ijwi ry’ibyishimo.—Yobu 38:4-7.

Imwe mu mirimo y’ingenzi ikorerwa ku isi abamarayika b’indahemuka bagiramo uruhare, ni ugutangaza ubutumwa bwiza bw’Ubwami bw’Imana (Matayo 24:14). Uruhare bagira muri uwo murimo rugaragazwa n’ibyo intumwa Yohana yeretswe. Yaravuze ati “nuko mbona undi mumarayika aguruka aringanije ijuru, kandi yari afite ubutumwa bwiza bw’iteka kugira ngo abutangaze bube inkuru ishimishije ku batuye ku isi, n’amahanga yose n’imiryango yose n’indimi zose n’amoko yose” (Ibyahishuwe 14:6). Nubwo abamarayika batakivugana n’abantu, bayobora ababwiriza ku bantu biteguye kwakira ubutumwa bwiza.






SATANI AYOBYA ABANTU BENSHI


“Mu ijuru habaho intambara: Mikayeli n’abamarayika be barwana na cya kiyoka, cya kiyoka na cyo kibarwanya kiri kumwe n’abamarayika bacyo ariko nticyanesha, kandi umwanya wabo ntiwongera kuboneka ukundi mu ijuru. Icyo kiyoka kinini kijugunywa hasi, ni cyo ya nzoka ya kera yitwa Satani Usebanya, ari na cyo kiyobya isi yose ituwe. Nuko kijugunywa ku isi, abamarayika bacyo na bo bajugunyanwa na cyo.”—Ibyahishuwe 12:7-9.

Hari igihe mu ijuru hatari amahoro. Abantu bakiremwa, umwe mu bamarayika yararikiye gusengwa maze yigomeka kuri Yehova, ahinduka Satani bisobanurwa ngo “Urwanya.” Nyuma y’aho hari abandi bamarayika bifatanyije na we, bitwa abadayimoni. Bamaze kwigomeka, barwanyije Yehova cyane kandi bayobya abantu benshi bituma badakomeza kumvira Yehova.

Satani n’abadayimoni be ni abagome kandi ni abicanyi. Banga abantu urunuka kandi bagira uruhare rukomeye mu bintu bibabaje bibera ku isi. Urugero, Satani yishe amatungo y’umugaragu w’Imana w’indahemuka witwaga Yobu yica n’abagaragu be. Nyuma yaho yishe abana bose ba Yobu uko ari icumi, abateje “umuyaga ukaze” maze usenya inzu bari barimo. Nyuma yaho Satani yateje Yobu “ibibyimba bibi cyane, bihera mu bworo bw’ikirenge bigera mu gitwariro.”—Yobu 1:7-19; 2:7.

Icyakora Satani azakurwaho burundu. Yajugunywe ku isi, kandi azi ko “ashigaje igihe gito” (Ibyahishuwe 12:12). Ari hafi kurimbuka, kandi iyo ni inkuru nziza.






ABAZAJYA MU IJURU BAVUYE KU ISI


‘[Yesu] yacunguye abantu bo mu miryango yose n’indimi zose n’amoko yose n’amahanga yose abacunguje amaraso ye, abahindura abami n’abatambyi b’Imana yacu, kandi bazategeka isi.’—Ibyahishuwe 5:9, 10.

Yesu yarazutse ajya mu ijuru kandi hari n’abandi bazazuka bakajyayo. Yabwiye intumwa ze zizerwa ati “ngiye kubategurira umwanya, . . . nzagaruka kandi nzabakira iwanjye, kugira ngo aho ndi abe ari ho namwe muba.”—Yohana 14:2, 3. 

Abajya mu ijuru baba bafite impamvu ibajyanye. Bazafatanya na Yesu gutegeka mu Bwami bw’Imana, bayobore abazaba batuye ku isi bose kandi babaheshe imigisha. Ubwo bwami ni bwo Yesu yabwiye abigishwa be gusenga basaba, muri rya sengesho ntangarugero rigira riti “Data uri mu ijuru, izina ryawe niryezwe. Ubwami bwawe nibuze. Ibyo ushaka bikorwe mu isi nk’uko bikorwa mu ijuru.”—Matayo 6:9, 10.



[image: Yesu ari kumwe na bamwe mu bazutse bari mu ijuru]







ICYO ABAJYA MU IJURU BAZAKORA


Intumwa Yohana yagize ati “numva ijwi riturutse kuri ya ntebe y’ubwami, rirangurura rigira riti ‘dore ihema ry’Imana riri kumwe n’abantu, . . . Izahanagura amarira yose ku maso yabo, kandi urupfu ntiruzabaho ukundi, kandi kuboroga cyangwa gutaka cyangwa kubabara ntibizabaho ukundi. Ibya kera byavuyeho.’”—Ibyahishuwe 21:3, 4.

Ubuhanuzi buvugwa muri iryo yerekwa, bwerekeza ku gihe Ubwami bw’Imana buyobowe na Yesu n’abazukira kujya mu ijuru, buzaba butegeka. Ubwo bwami buzarimbura ubutegetsi bwa Satani, buhindure isi paradizo. Ibintu byose bibabaza abantu hakubiyemo n’urupfu, ntibizabaho ukundi.

None se bizagendekera bite abantu benshi bapfuye, ariko batazajya mu ijuru? Bazazuka bature ku isi izaba yahindutse Paradizo.—Luka 23:43.

Ntugatinye Abadayimoni


Abantu babarirwa muri za miriyoni baheze mu bubata bwo gutinya abadayimoni, mbese bameze nk’imfungwa. Bumva ko impigi cyangwa gukora indi migenzo bishobora kubarinda imyuka mibi. Ntitwagombye gukora ibintu nk’ibyo. Bibiliya iduha icyizere igira iti “amaso ya Yehova areba ku isi hose kugira ngo yerekane imbaraga ze arengera abafite umutima umutunganiye” (2 Ibyo ku Ngoma 16:9). Yehova Imana arakomeye cyane kuruta Satani; numwiringira azakurinda.

  Kugira ngo Yehova akurinde, ugomba kumenya ibimushimisha kandi ukabikora. Urugero, Abakristo bo mu kinyejana cya mbere bo mu mugi wa Efeso, bateranyirije hamwe ibitabo byabo by’ubumaji maze barabitwika (Ibyakozwe 19:19, 20). Ubwo rero, kugira ngo Imana iturinde tugomba kwikuraho impigi, ibitabo by’ubumaji n’ibindi bintu bifitanye isano n’ubupfumu.

  Bibiliya igira iti “mugandukire Imana, ariko murwanye Satani, na we azabahunga” (Yakobo 4:7). Nukomeza kugandukira Yehova, ukamwumvira kandi ukamukorera, Satani n’abadayimoni nta cyo bazagutwara.











Ibintu byose abantu babonye mu iyerekwa, bitwizeza ko Yehova Imana, Umwana we Yesu Kristo, abamarayika bizerwa hamwe n’abazajya mu ijuru, batwitaho kandi ko batwifuriza ibyiza. Niba wifuza kumenya ibindi bintu bazakora, uzaganire n’Abahamya ba Yehova cyangwa ujye ku rubuga rwacu rwa www.jw.org/rw, maze uvaneho igitabo kivuga ngo Ni iki mu by’ukuri Bibiliya yigisha?





^ (Ibyah 4:2, 3) Nyuma y’ibyo imbaraga z’umwuka zihita zinzaho, nuko mbona intebe y’ubwami iri mu mwanya wayo mu ijuru, kandi hari n’uwari wicaye kuri iyo ntebe y’ubwami. 3 Uwo wari uyicayeho yasaga n’ibuye rya yasipi, n’ibuye ry’agaciro ritukura, kandi iyo ntebe y’ubwami yari igoswe n’umukororombya wasaga n’ibuye rya emerode.



^ (Ezek 1:27, 28) Nuko ngiye kubona mbona icyo gisa n’umuntu kiri mu ikuzo ribengerana nka zahabu ivanze n’ifeza, risa n’ibirimi by’umuriro, kandi rikigose impande zose. Kuva mu rukenyerero ugasubiza haruguru no kuva mu rukenyerero ugana hepfo, nabonye ikintu kimeze nk’umuriro. Yari agoswe n’umucyo mwinshi. 28 Hari ikimeze nk’umuheto uboneka mu gicu ku munsi w’imvura. Uko ni ko umucyo nabonye impande zose wari umeze. Wari umeze nk’ikuzo rya Yehova. Nywubonye nikubita hasi nubamye, ntangira kumva ijwi ry’uwavugaga.



^ (Zb 96:4-6) Kuko Yehova akomeye kandi akwiriye gusingizwa cyane. Ateye ubwoba kurusha izindi mana zose.  5 Kuko imana zose z’abanyamahanga ari imana zitagira umumaro; Ariko Yehova we yaremye ijuru.  6 Icyubahiro n’ikuzo biri imbere ye; Imbaraga n’ubwiza biri mu rusengero rwe.



^ (Zb 65:2) Wowe wumva amasengesho, abantu b’ingeri zose bazaza aho uri.



^ (1 Yoh 4:8) Udakunda ntiyigeze amenya Imana, kuko Imana ari urukundo.



^ (Ibyak 7:55, 56) Ariko yuzuye umwuka wera, atumbira mu ijuru maze abona ikuzo ry’Imana, na Yesu ahagaze iburyo bw’Imana, 56 aravuga ati “dore mbonye ijuru rikingutse n’Umwana w’umuntu ahagaze iburyo bw’Imana.”



^ (Efe 1:20, 21) izo yakoresheje mu bihereranye na Kristo igihe yamuzuraga mu bapfuye, ikamwicaza iburyo bwayo ahantu ho mu ijuru, 21 hasumba cyane ubutegetsi bwose n’ubutware bwose n’imbaraga zose n’ubwami bwose n’izina ryose rivugwa, atari muri iyi si ya none gusa, ahubwo no muri ya yindi izaza.



^ (Efe 2:4, 5) Ariko Imana, yo ikungahaye ku mbabazi, ku bw’urukundo rwayo rwinshi yadukunze, 5 yaduhinduranye bazima na Kristo, ndetse n’igihe twari twarapfiriye mu byaha byacu, kuko mwakijijwe binyuze ku buntu butagereranywa.



^ (Dan 7:9, 10) “Nuko nkomeza kwitegereza kugeza igihe intebe z’ubwami zishyiriweho, maze Umukuru Nyir’ibihe byose aricara. Imyenda ye yeraga nk’urubura, kandi umusatsi wo ku mutwe we wasaga n’ubwoya bw’intama bwererana. Intebe ye y’ubwami yari ibirimi by’umuriro, inziga zayo ari umuriro ugurumana. 10 Imbere ye hatembaga umugezi w’umuriro. Ibihumbi incuro ibihumbi baramukoreraga kandi ibihumbi icumi incuro ibihumbi icumi bari bahagaze imbere ye. Nuko Urukiko ruraterana n’ibitabo birabumburwa.



^ (Yobu 38:4-7) Wari he igihe nashyiragaho imfatiro z’isi? Ngaho mbwira niba ubisobanukiwe.  5 Ni nde washyizeho ingero zayo, niba ubizi, Cyangwa se ni nde warambuye umugozi ugera hejuru yayo?  6 Imfatiro zayo zishinze mu ki, Cyangwa ni nde washyizeho ibuye ryayo rikomeza imfuruka,  7 Igihe inyenyeri za mu gitondo zarangururiraga hamwe amajwi y’ibyishimo, N’abana b’Imana bose bakarangurura amajwi bayisingiza?



^ (Mat 24:14) Ubu butumwa bwiza bw’ubwami buzabwirizwa mu isi yose ituwe, kugira ngo bubere amahanga yose ubuhamya; hanyuma imperuka ibone kuza.



^ (Ibyah 14:6) Nuko mbona undi mumarayika aguruka aringanije ijuru, kandi yari afite ubutumwa bwiza bw’iteka kugira ngo abutangaze bube inkuru ishimishije ku batuye ku isi, n’amahanga yose n’imiryango yose n’indimi zose n’amoko yose.



^ (Ibyah 12:7-9) Nuko mu ijuru habaho intambara: Mikayeli n’abamarayika be barwana na cya kiyoka, cya kiyoka na cyo kibarwanya kiri kumwe n’abamarayika bacyo 8 ariko nticyanesha, kandi umwanya wabo ntiwongera kuboneka ukundi mu ijuru. 9 Icyo kiyoka kinini kijugunywa hasi, ni cyo ya nzoka ya kera yitwa Satani Usebanya, ari na cyo kiyobya isi yose ituwe. Nuko kijugunywa ku isi, abamarayika bacyo na bo bajugunyanwa na cyo.



^ (Yobu 2:7) Nuko Satani arasohoka ava imbere ya Yehova, maze ateza Yobu ibibyimba bibi cyane, bihera mu bworo bw’ikirenge bigera mu gitwariro.



^ (Ibyah 12:12) Ku bw’ibyo rero, wa juru we namwe abaririmo, nimwishime! Naho wowe wa si we nawe wa nyanja we, mugushije ishyano kuko Satani yabamanukiye afite uburakari bwinshi, kuko azi ko ashigaje igihe gito.”



^ (Ibyah 5:9, 10) Nuko baririmba indirimbo nshya bagira bati “ukwiriye gufata umuzingo no gufungura ibimenyetso biwufatanyije, kuko wishwe, ugacungurira Imana abantu bo mu miryango yose n’indimi zose n’amoko yose n’amahanga yose ubacunguje amaraso yawe, 10 ukabahindura abami n’abatambyi b’Imana yacu, kandi bazategeka isi.”



^ (Yohana 14:2, 3) Mu nzu ya Data harimo imyanya myinshi. Iyo itahaba mba narabibabwiye, kuko ngiye kubategurira umwanya. 3 Nanone, niba ngiye kubategurira umwanya, nzagaruka kandi nzabakira iwanjye, kugira ngo aho ndi abe ari ho namwe muba.



^ (Mat 6:9, 10) “Ku bw’ibyo rero, mujye musenga mutya muti “‘Data uri mu ijuru, izina ryawe niryezwe. 10 Ubwami bwawe nibuze. Ibyo ushaka bikorwe mu isi nk’uko bikorwa mu ijuru.



^ (Ibyah 21:3, 4) Nuko numva ijwi riturutse kuri ya ntebe y’ubwami, rirangurura rigira riti “dore ihema ry’Imana riri kumwe n’abantu. Izaturana na bo kandi na bo bazaba abantu bayo. Imana ubwayo izabana na bo. 4 Izahanagura amarira yose ku maso yabo, kandi urupfu ntiruzabaho ukundi, kandi kuboroga cyangwa gutaka cyangwa kubabara ntibizabaho ukundi. Ibya kera byavuyeho.”



^ (Luka 23:43) Na we aramusubiza ati “uyu munsi ndakubwiza ukuri: uzaba uri kumwe nanjye muri Paradizo.”



^ (2 Ngoma 16:9) Amaso ya Yehova areba ku isi hose kugira ngo yerekane imbaraga ze arengera abafite umutima umutunganiye. Ibyo wakoze wabibayemo umupfapfa. Guhera ubu uzibasirwa n’intambara.”



^ (Ibyak 19:19, 20) Koko rero, abantu benshi bakoraga ibikorwa by’ubumaji bateranyirije hamwe ibitabo byabo maze babitwikira imbere y’abantu bose. Nuko babara ibiciro byabyo byose basanga bingana n’ibiceri by’ifeza ibihumbi mirongo itanu. 20 Nguko uko ijambo rya Yehova ryakomeje kwamamara no kuganza rifite imbaraga.



^ (Yak 4:7) Nuko rero, mugandukire Imana, ariko murwanye Satani,* na we azabahunga.

Yk 4:7
Mu kigiriki ni “diabolos,” bisobanurwa ngo “usebanya.”

Igishondabagabo






Amasomo twavana ku nyoni


“Baza, . . . ibiguruka byo mu kirere bizakubwira. Ni ikihe muri ibyo byose kitazi neza ko ukuboko kwa Yehova ari ko kwabikoze?”—Yobu 12:7, 9.




HASHIZE imyaka irenga 3.000 umukurambere Yobu avuze ko inyoni zo mu kirere zishobora kutwigisha byinshi ku birebana n’ibyo Imana yaremye. Abantu bitegereje uko zibaho maze batanga ingero cyangwa imigani ifite icyo yigisha. Imirongo yo muri Bibiliya igira ibyo ivuga ku nyoni, itwigisha amasomo y’ingenzi mu mibereho yacu no mu mishyikirano dufitanye na Yehova. Reka turebe ingero nke.






AHO INTASHYA YARIKA

Intashya





Abaturage b’i Yerusalemu bari bamenyereye kubona intashya kuko zikunda kwarika mu bisenge by’amazu. Hari n’izari zararitse mu rusengero rwubatswe na Salomo. Buri mwaka intashya zarikaga mu rusengero, kuko zabaga zizeye ko ibyana byazo bizaba bifite umutekano.

Umwanditsi wa Zaburi ya 84 wari umwe mu bahungu ba Kora, akaba yarakoraga mu rusengero icyumweru kimwe mu mezi atandatu, yajyaga abona ibyo byari mu rusengero. Yifuzaga kumera nk’intashya, akibera mu nzu ya Yehova iminsi yose. Yaranditse ati “Yehova Nyir’ingabo, mbega ukuntu ihema ryawe rihebuje ari iry’igikundiro! Ubugingo bwanjye bwifuje cyane kwibera mu bikari bya Yehova, ndetse ibyo birabuzonga. Umutima wanjye n’umubiri wanjye bivugiriza impundu Imana nzima. Yemwe n’inyoni yabonye inzu, intashya na yo ibona icyari, aho yashyize ibyana byayo hafi y’igicaniro cyawe gikomeye, Yehova nyir’ingabo, Mwami wanjye kandi Mana yanjye!” (Zaburi 84:1-3). Ese twe n’abana bacu, tugaragaza ko twifuza cyane kuba hamwe n’abagize itorero, kandi ko tubyishimira?—Zaburi 26:8, 12.






IGISHONDABAGABO KIMENYA IGIHE CYACYO


Umuhanuzi Yeremiya yaranditse ati “igishondabagabo kiguruka mu kirere kimenya neza igihe cyacyo.” Yari azi neza igihe ibishondabagabo byo mu Gihugu cy’Isezerano bitangirira kwimuka. Mu gihe cy’urugaryi, ibishondabagabo by’umweru bisaga 300.000 bifata urugendo bikava muri Afurika bikimukira mu Majyaruguru y’u Burayi binyuze mu kibaya cya Yorodani. Ibishondabagabo bimenya ko igihe cy’icyi kigeze, bikagaruka aho byavuye, bigatera amagi. Kimwe n’izindi nyoni zikunda kwimuka, na byo “bimenya igihe bizagarukira.”—Yeremiya 8:7.

Hari igitabo cyavuze ko “ikintu gitangaje gifasha inyoni kwimuka ari ubugenge bwazo” (Collins Atlas of Bird Migration). Yehova Imana yahaye inyoni ubugenge bwo kumenya igihe zigomba kwimukira, naho abantu abaha ubushobozi bwo gusobanukirwa ibihe n’ibihe byagenwe (Luka 12:54-56). Ubumenyi buturuka ku Mana, ni ubw’ingenzi kuko budufasha gusobanukirwa neza ibihe turimo. Ibyo bikaba bitandukanye n’uko igishondabagabo kimeze kuko cyo kigendera ku bugenge. Abisirayeli bo mu gihe cya Yeremiya ntibitaga ku bihe barimo. Imana yasobanuye neza ikibazo cyabo igira iti “banze ijambo rya Yehova; none se ubwenge bwabo ni ubwenge nyabaki?”—Yeremiya 8:9.

Muri iki gihe twibonera ibimenyetso bigaragaza ko turi mu ‘minsi y’imperuka’ nk’uko Bibiliya yabivuze (2 Timoteyo 3:1-5). Ese uzigana igishondabagabo, maze wite ku ‘bihe’ turimo?






KAGOMA IREBA IBIRI KURE

Kagoma





Kagoma ivugwa incuro nyinshi muri Bibiliya, kandi abantu bo mu Gihugu cy’Isezerano bari bamenyereye kubona icyo gisiga. Bibiliya ivuga ko kagoma yarika hejuru mu rutare, akaba ari ho iva ikajya ‘gushaka ibyokurya,’ kandi “amaso yayo akomeza kureba ibiri kure” (Yobu 39:27-29). Kagoma yitegereza ibiri kure ku buryo ishobora kubona n’urukwavu ruri mu ntera ireshya na kilometero.

Nk’uko kagoma ishobora “kureba ibiri kure cyane,” Yehova na we areba kure akamenya ibizaba mu gihe kizaza. Ni yo mpamvu Yehova agira ati “ni jye uhera mu ntangiriro nkavuga iherezo, ngahera mu bihe bya kera nkavuga ibitarakorwa” (Yesaya 46:10). Nitwumvira inama Yehova aduha, ubwenge bwe no kuba areba kure bizatugirira akamaro.—Yesaya 48:17, 18.

Nanone Bibiliya igereranya kagoma n’abantu biringira Imana, igira iti “abiringira Yehova bazasubizwamo imbaraga. Bazatumbagira bagurukisha amababa nka kagoma” (Yesaya 40:31). Kugira ngo kagoma itumbagire yifashisha umwuka ushyushye. Iyo imaze kugera muri uwo mwuka, itanda amababa maze ikagenda izenguruka aho uwo mwuka ushyushye uri, ikagenda irushaho gutumbagira. Imbaraga kagoma ikoresha iguruka kandi ikagera kure, si izayo. Kimwe na kagoma, abiringira Yehova bagombye kumwishingikirizaho, kuko abasezeranya ko azabaha “imbaraga zirenze izisanzwe.”—2 Abakorinto 4:7, 8.






“INKOKO IBUNDIKIRA IMISHWI YAYO”

Inkoko n’imishwi





Mbere gato y’uko Yesu apfa, yafashe akanya yitegereza umurwa mukuru w’Abayahudi. Yavuganye agahinda ati “Yerusalemu, Yerusalemu wica abahanuzi ugatera amabuye abagutumweho, ni kangahe nashatse gukoranyiriza abana bawe hamwe nk’uko inkoko ibundikira imishwi yayo mu mababa yayo! Ariko ntimwabishatse.”—Matayo 23:37.

Bumwe mu bugenge buhambaye cyane inyoni zifite ni ubuhanga zikoresha zirinda ibyana byazo. Zimwe mu nyoni zitarika mu biti, urugero nk’inkoko, iba igomba kuba maso kugira ngo umwanzi atayihekura. Iyo irabutswe agaca mu kirere ihita ihamagara imishwi yayo, na yo igahita yirukira mu mababa ya nyina. Muri ayo mababa ni na ho udushwi twugama izuba ryinshi n’imvura. Yesu na we yifuzaga ko abaturage b’i Yerusalemu bamuhungiraho kugira ngo abarinde. Muri iki gihe, Yesu adusaba kumusanga ngo aturuhure imitwaro n’imihangayiko y’ubuzima, kandi adusezeranya ko azaturinda.—Matayo 11:28, 29.

Dushobora kuvana amasomo menshi ku nyoni. Niwitegereza inyoni, ujye ugerageza kwibuka ingero zo muri Bibiliya zigira icyo zizivugaho. Intashya izajya ikwibutsa ko ugomba gukunda urusengero rwa Yehova. Jya wiringira isezerano ry’Imana ry’uko izaduha imbaraga tukaguruka nka kagoma. Jya ukurikira Yesu kugira ngo umenye ukuri, kuko kuzakurinda nk’uko inkoko irindira imishwi yayo mu mababa. Igishondabagabo cyo, kitwibutsa ko tugomba kuba maso kugira ngo dusobanukirwe ibibera mu isi byari byarahanuwe.









^ (Yobu 12:7) Ariko noneho baza amatungo yo mu rugo azakwigisha; Ubaze n’ibiguruka byo mu kirere bizakubwira.



^ (Yobu 12:9) Ni ikihe muri ibyo byose kitazi neza Ko ukuboko kwa Yehova ari ko kwabikoze,



^ (Zb 84:1-3) Yehova Nyir’ingabo, Mbega ukuntu ihema ryawe rihebuje ari iry’igikundiro!  2 Ubugingo bwanjye bwifuje cyane kwibera mu bikari bya Yehova, ndetse ibyo birabuzonga. Umutima wanjye n’umubiri wanjye bivugiriza impundu Imana nzima.  3 Yemwe n’inyoni yabonye inzu, Intashya na yo ibona icyari, Aho yashyize ibyana byayo Hafi y’igicaniro cyawe gikomeye, Yehova nyir’ingabo, Mwami wanjye kandi Mana yanjye!



^ (Zb 26:8) Yehova, nakunze inzu utuyemo N’ahantu ikuzo ryawe riba.



^ (Zb 26:12) Ikirenge cyanjye kizahagarara aharinganiye; Nzasingiriza Yehova mu iteraniro ry’abantu benshi.



^ (Yer 8:7) Igishondabagabo kiguruka mu kirere kimenya neza igihe cyacyo cyagenwe, n’intungura n’intashya n’isoryo ziritegereza zikamenya neza igihe zigarukira. Nyamara abagize ubwoko bwanjye bo ntibamenye urubanza rwa Yehova.”’



^ (Luka 12:54-56) Nanone abwira abantu ati “iyo mubonye igicu giturutse iburengerazuba, muhita muvuga muti ‘hagiye kugwa imvura y’umugaru,’ kandi koko biraba. 55 Iyo mubonye umuyaga uhushye uturuka mu majyepfo, nabwo muravuga muti ‘haraba ubushyuhe,’ kandi koko biraba. 56 Mwa ndyarya mwe, ko muzi gusuzuma uko isi n’ikirere bimeze, bishoboka bite ko mutamenya gusuzuma iki gihe turimo?



^ (Yer 8:9) Abanyabwenge baramwaye. Bahiye ubwoba kandi bazafatwa. Dore banze ijambo rya Yehova; none se ubwenge bwabo ni ubwenge nyabaki?



^ (2 Tim 3:1-5) Ariko umenye ko mu minsi y’imperuka hazabaho ibihe biruhije, bigoye kwihanganira, 2 kuko abantu bazaba bikunda, bakunda amafaranga, birarira, bishyira hejuru, batuka Imana, batumvira ababyeyi, ari indashima, ari abahemu, 3 badakunda ababo, batumvikana n’abandi, basebanya, batamenya kwifata, bafite ubugome, badakunda ibyiza, 4 bagambana, ari ibyigenge, bibona, bakunda ibinezeza aho gukunda Imana, 5 bafite ishusho yo kwiyegurira Imana ariko batemera imbaraga zako; bene abo ujye ubatera umugongo.



^ (Yobu 39:27-29) Mbese ni wowe utegeka kagoma gutumbagira mu kirere, No kubaka icyari cyayo hejuru cyane, 28 Kugira ngo iture ku rutare kandi irare Ku ryinyo ry’urutare n’ahantu hatagerwa? 29 Aho ni ho ishakira ibyokurya; Amaso yayo akomeza kureba ibiri kure cyane.



^ (Yes 46:10) Ni jye uhera mu ntangiriro nkavuga iherezo, ngahera mu bihe bya kera nkavuga ibitarakorwa, nkavuga nti ‘umugambi wanjye uzahama, kandi ibyo nishimira byose nzabikora.’



^ (Yes 48:17, 18) Yehova Umucunguzi wawe, Uwera wa Isirayeli aravuga ati “jyewe Yehova ndi Imana yawe. Ni jye ukwigisha ibikugirira umumaro, nkakunyuza mu nzira ukwiriye kunyuramo. 18 Iyaba gusa witonderaga amategeko yanjye! Icyo gihe amahoro yawe yamera nk’uruzi, no gukiranuka kwawe kukamera nk’imiraba y’inyanja.



^ (Yes 40:31) ariko abiringira Yehova bazasubizwamo imbaraga. Bazatumbagira bagurukisha amababa nka kagoma. Baziruka be gucogora, kandi bazagenda be kunanirwa.”



^ (2 Kor 4:7, 8) Icyakora, ubu butunzi tubufite mu nzabya z’ibumba kugira ngo imbaraga zirenze izisanzwe zibe iz’Imana, zidaturutse kuri twe. 8 Turabyigwa impande zose, ariko ntidutsikamiwe ku buryo tudashobora kwinyagambura; turashobewe ariko ntitwihebye rwose;



^ (Mat 23:37) “Yerusalemu, Yerusalemu wica abahanuzi ugatera amabuye abagutumweho, ni kangahe nashatse gukoranyiriza abana bawe hamwe nk’uko inkoko ibundikira imishwi yayo mu mababa yayo! Ariko ntimwabishatse.



^ (Mat 11:28, 29) Nimuze munsange, mwese abagoka n’abaremerewe, nanjye nzabaruhura. 29 Mwikorere umugogo wanjye kandi munyigireho, kuko nitonda kandi noroheje mu mutima, namwe muzabona ihumure.








Lefèvre d’Étaples yagejeje Ijambo ry’Imana kuri rubanda

UMUNSI umwe ari ku cyumweru mu gitondo, mu ntangiriro z’imyaka ya 1520, abaturage bo mu mugi wa Meaux uri hafi y’i Paris bumvise ikintu kidasanzwe. Igihe bari mu misa, basomewe Ivanjiri mu rurimi rwabo kavukire rw’igifaransa, aho kuyisomerwa mu kilatini nk’uko byari bisanzwe.

Uwari wahinduye ayo Mavanjiri ari we Jacques Lefèvre d’Étaples, yaje kwandikira incuti ye ayibwira ati “ntushobora kwiyumvisha ukuntu Imana irimo gufasha abantu boroheje gusobanukirwa Ijambo ryayo!”

Icyo gihe, Kiliziya Gatolika n’abahanga muri tewolojiya b’i Paris babuzaga abantu gusoma Bibiliya zihinduye mu ndimi zivugwa na rubanda. None se ni iki cyatumye Lefèvre ahindura Bibiliya mu gifaransa? Yafashije ate abantu boroheje gusobanukirwa Ijambo ry’Imana?






YASHAKAGA GUSOBANUKIRWA IBYANDITSWE


Mbere y’uko Lefèvre ahindura Bibiliya, yakundaga gushakisha ibisobanuro by’inyandiko za filozofiya na tewolojiya. Yaje gutahura ko inyandiko za kera zarimo amakosa menshi kandi ko zayobeje abantu mu gihe cy’imyaka myinshi. Igihe yakoraga ubushakashatsi ngo asobanukirwe inyandiko za kera, ni bwo yatangiye kugenzura yitonze Bibiliya y’Abagatolika y’ikilatini yitwa Vulgate.

Amaze kwiga Ibyanditswe ashyizeho umwete, yaravuze ati “kwiga ukuri ko mu Ijambo ry’Imana ni byo byonyine biduhesha ibyishimo.” Ni yo mpamvu yaretse kwiga filozofiya ahubwo agashyira imbaraga ze zose ku murimo wo guhindura Bibiliya.

Mu mwaka wa 1509, Lefèvre yasohoye inyandiko irimo ubushakashatsi yakoze ku buhinduzi butanu butandukanye bwa zaburi* bw’ikilatini, harimo n’ibyo yakosoye muri Bibiliya yitwa Vulgate. Yari atandukanye n’abahanga muri tewolojiya bo muri icyo gihe, kuko we yihatiraga kumenya “ibisobanuro nyabyo” by’imirongo ya Bibiliya. Uburyo bwe bwo gusobanura Ibyanditswe, bwafashije cyane izindi ntiti mu bya Bibiliya n’abantu baharaniye Ivugurura.—Reba agasanduku kavuga ngo “Uko Lefèvre yafashije Martin Luther.”



[image: Imbonerahamwe irimo amazina y’Imana, aboneka mu buhinduzi butanu bwa zaburi]
Amazina y’Imana n’inyuguti enye z’igiheburayo zigize izina ry’Imana, aboneka mu buhinduzi butanu bwa zaburi, bwasohotse mu wa 1513





Kubera ko Lefèvre yari yarakuriye mu idini rya Gatolika, yumvaga ko kuvugurura inyigisho za Kiliziya byashoboka, ari uko gusa rubanda rwa giseseka rwigishijwe neza ibyanditswe. Ariko se rubanda rwari kumenya rute Ibyanditswe byera, kandi hafi ya byose byari mu kilatini?






UKO BIBILIYA YAGEZE KU BANTU BOSE




[image: Ijambo ry’ibanze ry’Ivanjiri yahinduwe na Lefèvre]
Mu ijambo ry’ibanze, Lefèvre yagaragaje ko yifuza gufasha abantu gusoma Bibiliya mu rurimi bumva





Kubera ko Lefèvre yakundaga Ijambo ry’Imana cyane, yakoze uko ashoboye kugira ngo rigere ku bantu benshi. Kugira ngo agere kuri iyo ntego, muri Kamena 1523 yasohoye amavanjiri ahinduye mu gifaransa, abumbiye muri Bibiliya ebyiri nto. Kubera ko izo Bibiliya zari nto kandi zikaba zaraguraga kimwe cya kabiri cy’amafaranga yagura Bibiliya isanzwe, abantu badafite amikoro na bo bashoboraga kuyibona.

Rubanda rwa giseseka rwishimiye cyane iyo Bibiliya. Abagabo n’abagore bari bashishikariye gusoma amagambo ya Yesu mu rurimi rwabo, ku buryo mu mezi make hahise hagurwa Bibiliya 1.200.






YARWANIRIYE BIBILIYA ABIGIRANYE UBUTWARI


Mu ijambo ry’ibanze ry’ayo Mavanjiri, Lefèvre yasobanuye ko yayahinduye mu gifaransa kugira ngo “abayoboke ba kiliziya boroheje bayasobanukirwe nk’uko abayasoma mu kilatini bayasobanukirwa.” None se kuki Lefèvre yifuzaga cyane gufasha rubanda rwa giseseka gusobanukirwa Bibiliya?

Lefèvre yari azi neza ukuntu inyigisho z’abantu na filozofiya byagize ingaruka ku bayoboke ba Kiliziya Gatolika (Mariko 7:7; Abakolosayi 2:8). Yumvaga ko igihe cyari kigeze ngo Ivanjiri “yamamazwe mu isi yose, maze abantu bareke gukomeza kuyobywa n’inyigisho z’abantu.”

Nanone Lefèvre yashakaga gushyira ahabona ibirego by’ibinyoma by’abarwanyaga umushinga we wo guhindura Bibiliya mu gifaransa. Yagaragaje uburyarya bwabo agira ati “bakwigisha abantu bate kwitondera amategeko ya Yesu Kristo, niba batareka ngo abantu boroheje basome Ivanjiri mu rurimi rwabo?”—Abaroma 10:14.

Ntibitangaje kuba abahanga muri tewolojiya bo muri Kaminuza y’i Sorbonne mu mugi wa Paris barahise bashaka kumucecekesha. Muri Kanama 1523, abo bahanga barwanyije abahinduraga Bibiliya mu ndimi kavukire n’ibitabo bisobanura Bibiliya, bakabafata nk’“abanzi ba Kiliziya.” Iyo Umwami Francis I w’u Bufaransa atahagobaka, Lefèvre yari kwicwa ashinjwa ubuhakanyi.






YARICECEKEYE AKOMEZA AKAZI KE


Lefèvre ntiyigeze yemera kurangazwa n’abamurwanyaga ngo bimubuze guhindura Bibiliya. Mu mwaka wa 1524, amaze guhindura Ibyanditswe by’ikigiriki (bakunze kwita Isezerano Rishya), yasohoye igitabo cya zaburi mu gifaransa, kugira ngo abantu barusheho gusenga “bafite ibyiyumvo.”

Ba bahanga mu bya tewolojiya bahise basuzumana ubwitonzi iyo Bibiliya Lefèvre yahinduye. Bahise bategeka ko iyo Bibiliya yahinduye y’Ibyanditswe by’ikigiriki itwikirwa mu ruhame, kandi batangaza ko izindi nyandiko yanditse zishyigikira “ubuhakanyi bwa Luther.” Igihe abo bahanga bamutumagaho ngo yisobanure, yahisemo “guceceka” hanyuma ahungira i Strasbourg. Ahageze, yakomeje guhindura iyo Bibiliya mu ibanga. Nubwo hari ababona ko ubwo ari ubugwari, we yumvaga ko ari bwo buryo bwiza bwo gusubiza abantu batahaga agaciro ukuri kwa Bibiliya. Yagereranyaga Bibiliya n’“amasaro” y’agaciro kenshi.—Matayo 7:6.

Lefèvre amaze umwaka umwe ahunze, Umwami Francis I yamusabye kujya yigisha umuhungu we w’imyaka ine witwaga Charles. Ako kazi katumye abona umwanya uhagije wo guhindura iyo Bibiliya. Mu mwaka wa 1530, yarangije guhindura Bibiliya, icapirwa ahandi hatari mu Bufaransa, ni ukuvuga mu mugi wa Anvers, abyemerewe n’Umwami w’abami Charles V.*






HARI IBYO YIFUZAGA ARIKO NTIYABIGEZEHO


Lefèvre yiringiraga ko kiliziya izageraho ikareka imigenzo y’abantu, igakurikiza Ibyanditswe. Yumvaga ko buri Mukristo afite “uburenganzira n’inshingano byo gusoma Bibiliya no kuyiga ku giti cye. Ni yo mpamvu yakoze uko ashoboye kugira ngo Bibiliya igere kuri bose. Nubwo yifuzaga ko inyigisho za Kiliziya zivugururwa, ntiyabigezeho. Icyakora yageze ku ntego ye yo gufasha rubanda rwa giseseka kumenya Ijambo ry’Imana.







^ par. 8 Ubuhinduzi butanu butandukanye bwa zaburi yabwanditse mu nkingi zitandukanye, ashyiramo n’imbonerahamwe irimo amazina y’icyubahiro y’Imana hamwe n’inyuguti enye z’igiheburayo zigize izina ry’Imana.


^ par. 21 Nyuma y’imyaka itanu, ni ukuvuga mu mwaka 1535, umuhinduzi w’Umufaransa witwaga Olivétan, yasohoye Bibiliya yahinduye ahereye ku ndimi z’umwimerere. Igihe yahinduraga Ibyanditswe by’ikigiriki, yabihinduye yifashishije Bibiliya yahinduwe na Lefèvre.




Uko Lefèvre yafashije Martin Luther

Martin Luther atarasuzuma ibitabo Lefèvre yanditse, yari mu rujijo. Luther wari ukiri muto yabonaga ko Lefèvre asobanura neza imirongo ya Bibiliya, mu buryo bworoshye kandi bwumvikana neza, ntashyiremo inkuru z’impimbano nk’uko byari bimeze ku ntiti zo mu gihe cye. Ibisobanuro Lefèvre yatangaga kuri Bibiliya, byagiriye akamaro Luther n’abandi bahinduzi ba Bibiliya, urugero nka William Tyndale na Jean Calvin. Nubwo Lefèvre yapfuye akiri Umugatolika, yagize uruhare rukomeye mu guhindura Bibiliya kandi atuma habaho Ivugurura.









^ (Mariko 7:7) Barushywa n’ubusa kuba bakomeza kunsenga, kuko inyigisho bigisha ari amategeko y’abantu.’



^ (Kolo 2:8) Mwirinde kugira ngo hatagira umuntu ubagusha mu mutego, yifashishije filozofiya n’ibitekerezo by’ubushukanyi bidafite ishingiro, bishingiye ku migenzo y’abantu kandi bikurikiza ibintu by’ibanze by’isi aho gukurikiza Kristo,



^ (Rom 10:14) Ariko se, bazambaza bate uwo batizeye? Bazizera bate uwo batigeze bumva? Bazumva bate hatagize ubabwiriza?



^ (Mat 7:6) “Ikintu cyera ntimukagihe imbwa, cyangwa ngo amasaro yanyu muyajugunye imbere y’ingurube, kugira ngo zitayaribata hanyuma zigahindukira zikabatanyaguza.








INKURU IVUGA IBYABAYE MU MIBEREHO

Nkorera Imana ntagira amaboko

Byavuzwe na Bernhard Merten


Ubusanzwe iyo umuntu agiye kugwa, afata ku kintu. Jye sinshobora kubikora kuko ntagira amaboko. Bayaciye mfite imyaka irindwi kugira ngo barokore ubuzima bwanjye.






Mama yambyaye afite imyaka 17, mu mwaka wa 1960. Data yadutaye mbere y’uko mvuka. Jye na mama twabaga kwa sogokuru, mu mugi muto wa Burg mu gihugu cyahoze cyitwa u Budage bw’Iburasirazuba. Abantu benshi, harimo n’abari bagize umuryango wanjye ntibemeraga Imana. Twumvaga Imana nta cyo itubwiye.

Narezwe na sogokuru kugeza mbaye mukuru, akajya ansaba gukora imirimo itandukanye, urugero nko gusenya inkwi, kandi narabikundaga cyane. Icyo gihe numvaga nishimye kandi nta kibazo mfite.






IMPANUKA YAHINDUYE UBUZIMA BWANJYE


Igihe nari mfite imyaka irindwi, hari ikintu giteye ubwoba cyambayeho. Ni bwo nari ngitangira umwaka wa kabiri w’amashuri abanza. Ndi mu nzira ntashye, nuriye ipoto y’umuriro, maze ngeze kuri metero umunani, nkubitwa n’amashanyarazi mpita nta ubwenge. Nagaruye akenge ndi mu bitaro, nsanga nta maboko mfite. Yari yahiye cyane, biba ngombwa ko bayaca kugira ngo bitanduza amaraso. Birumvikana ko mama, sogokuru na nyogokuru bagize agahinda kenshi. Kubera ko nari nkiri umwana, siniyumvishaga ukuntu gucika amaboko byari kuzangiraho ingaruka zikomeye.

Nkimara kuva mu bitaro, nasubiye ku ishuri. Abanyeshuri baransererezaga, bakansunika, kandi bakantera ibintu kuko ntashoboraga kwirwanaho. Amagambo bambwiraga arimo ubugome n’agasuzuguro, yarambabazaga. Nyuma yaho noherejwe mu ishuri ry’abamugaye riri mu mugi wa Birkenwerder ricumbikira abanyeshuri. Kubera ko iryo shuri ryabaga kure yo mu rugo, abo mu rugo ntibashoboraga kunsura. Twabonanaga gusa ari uko nje mu biruhuko. Mu myaka icumi yakurikiyeho, nakuze ntabana na mama, sogokuru na nyogokuru.






NAKUZE NTAGIRA AMABOKO


Nize gukora imirimo itandukanye nkoresheje ibirenge. Ngaho sa n’ureba umuntu arimo arisha ikanya, cyangwa ikiyiko agifatishije amano! Nguko uko mbayeho. Nanone nize koza amenyo no gusokoza nkoresheje ikirenge. Natangiye no kujya ncira abantu amarenga nkoresheje ibirenge. Ibirenge byanjye byasimbuye amaboko.

Maze kuba ingimbi, nakundaga gusoma imigani y’imihimbano. Hari ubwo najyaga ndota nabonye insimburangingo z’amaboko zimfasha gukora ibintu byose. Mfite imyaka 14 natangiye kunywa itabi. Byatumaga numva nifitiye icyizere kandi ko nta cyo abandi bandusha. Ni nk’aho nibwiraga nti “nanjye narinywa, nubwo nta maboko mfite.”

Nahoraga mpugiye mu bintu bitandukanye. Nari mu Ishyirahamwe ry’urubyiruko ryo mu Budage ryafashwaga na leta, kandi nari umwanditsi waryo, uwo akaba wari umwanya ukomeye. Nanone nagiye mu itsinda ry’abacuranzi, mba umusizi, kandi ngakora siporo y’ababana n’ubumuga. Hari isosiyete yo mu mugi w’iwacu nimenyerejemo imyuga, maze nza kubonamo akazi. Maze kuba mukuru, natangiye kwambara insimburangingo kubera ko nifuzaga kuba umugabo nyamugabo.






UKO NAMENYE UKURI KO MURI BIBILIYA


Umunsi umwe, nari ntegereje gari ya moshi ngiye ku kazi maze umugabo aza ansanga. Yarambajije ati “ese ujya utekereza ko Imana ishobora kugusubiza amaboko?” Numvise bintangaje. Yego nifuzaga kongera kugira amaboko, ariko numvaga bidashoboka. Icyo gihe sinemeraga ko Imana ibaho. Uhereye ubwo natangiye kujya ngendera kure uwo mugabo.

Hashize igihe gito, umuntu twakoranaga yarantumiye ngo njye kumusura. Igihe twanywaga agakawa, ababyeyi be batangiye kumbwira iby’Imana yitwa Yehova. Ni bwo bwa mbere nari numvise ko Imana igira izina (Zaburi 83:18). Icyakora naratekereje nti “uko yaba yitwa kose, nta yibaho. Aba bantu nzabereka ko bayobye.” Nemeye kuganira na bo kuri Bibiliya, kuko numvaga ko ibitekerezo byanjye ari byo by’ukuri. Icyakora natunguwe no kuba ntarabashije kubemeza ko Imana itabaho.

Uko twagendaga twiga ubuhanuzi bwo muri Bibiliya, ni ko nagendaga mbona ko burya Imana ibaho. Naje kubona ko ubuhanuzi bwinshi bwo muri Bibiliya bwagiye busohora, nubwo hashize imyaka myinshi bwanditswe. Hari igihe twarimo twiga Bibiliya, maze tugereranya ibibera ku isi muri iki gihe n’ubuhanuzi buri muri Matayo igice cya 24, Luka igice cya 21, no muri 2 Timoteyo igice cya 3. Nk’uko umuganga ahuza ibimenyetso by’umurwayi agatahura indwara arwaye, guhuza ibimenyetso bivuga iby’ibihe turimo biboneka mu buhanuzi butandukanye, byatumye menya ko turi “mu minsi y’imperuka.”* Natangajwe cyane n’uko ubwo buhanuzi bwasohoye mbyirebera n’amaso.

Nemeye ntashidikanya ko ibyo nigaga ari ukuri. Natangiye kujya nsenga Yehova Imana kandi ndeka kunywa itabi, nubwo nari maze imyaka irenga icumi ndinywa. Nakomeje kwiga Bibiliya hafi umwaka wose. Ku itariki ya 27 Mata 1986, nabatijwe mu ibanga, mbatirizwa mu kintu kimeze nk’umuvure bogeramo, kubera ko Abahamya ba Yehova batari bemewe mu Budage bw’Iburasirazuba.






UKO NAFASHIJE ABANDI


Kubera ko Abahamya ba Yehova batari bemewe, twateraniraga mu matsinda mato mu ngo z’abantu. Ibyo byatumye ntamenyana n’Abahamya benshi. Mu buryo ntari niteze, abayobozi banyemereye kujya mu Budage bw’Iburengerazuba, aho Abahamya ba Yehova bari bemewe. Ni bwo nagiye mu ikoraniro bwa mbere, mbonana n’Abahamya bagenzi banjye babarirwa mu bihumbi. Byaranshimishije cyane!

Urukuta rw’i Berlin rumaze gusenywa, Abahamya ba Yehova bemerewe gukora ku mugaragaro. Amaherezo twatangiye gusenga Yehova dufite umudendezo. Nifuzaga kongera igihe namaraga mbwiriza. Icyakora natinyaga abantu. Narisuzuguraga bitewe n’uko namugaye kandi nkaba narabyirukiye mu kigo cy’abamugaye. Icyakora mu mwaka 1992, nabwirije amasaha 60 mu kwezi. Nahaboneye ibyishimo bitagereranywa. Niyemeje kujya mbwiriza ayo masaha buri kwezi, kandi namaze imyaka igera kuri itatu mbigenza ntyo.

Nkunda kwibuka amagambo yo muri Bibiliya agira ati “ni nde ufite intege nke, ngo nanjye mbe ntafite intege nke?” (2 Abakorinto 11:29). Nubwo namugaye, ngerageza gufasha abandi kuko nshoboye kuvuga kandi nkaba mfite ubwenge. Kubera ko ntagira amaboko, nishyira mu mwanya w’abafite intege nke. Nzi ukuntu bibabaza iyo wifuza gukora ikintu ariko ntubishobore. Ngerageza guhumuriza abameze batyo. Iyo mfashije abantu nk’abo, biranshimisha cyane.



[image: Bernhard Merten ari kumwe n’undi Muhamya wa Yehova barimo babwiriza ku nzu n’inzu]
Kugeza ku bandi ubutumwa bwiza biranshimisha










YEHOVA AMPORA HAFI




[image: Bernhard Merten]


Mvugishije ukuri, hari ubwo ncika intege, nkumva nifuje kuba nk’abandi bantu bazima. Nubwo nikorera imirimo imwe n’imwe, bimfata igihe kandi bikantwara imbaraga nyinshi ugereranyije n’abandi. Nkunda kuvuga nti “mu bintu byose, ngira imbaraga binyuze ku umpa imbaraga” (Abafilipi 4:13). Buri munsi Yehova ampa imbaraga nkagira icyo nkora. Nabonye ko Yehova atigeze antererana. Ni yo mpamvu ntazigera ndeka kumukorera.

Yehova yampaye umuryango mwiza, ntigeze ngira nkiri muto. Mfite umugore unkunda kandi wishyira mu mwanya wanjye witwa Elke. Nanone kandi, Abahamya ba Yehova babarirwa muri za miriyoni bo ku isi hose ni abavandimwe banjye na bashiki banjye bo mu buryo bw’umwuka.



[image: Bernhard Merten n’umugore we]
Ndi kumwe n’umugore wanjye nkunda, witwa Elke





Ikindi kandi, mpumurizwa n’isezerano ry’Imana ry’uko hazabaho paradizo. Iryo sezerano rivuga ko ‘izagira ibintu byose bishya,’ nkongera kugira amaboko (Ibyahishuwe 21:5). Iyo nsomye ibintu byose Yesu yakoze igihe yari ku isi, ndushaho kwiyumvisha iryo sezerano. Yakijije umuntu wari ufite ukuboko kwanyunyutse kandi asubiza umuntu ugutwi kwari kwacitse (Matayo 12:13; Luka 22:50, 51). Amasezerano ya Yehova n’ibitangaza Yesu yakoze, byanyeretse ko vuba aha, nzongera kugira amaboko.

Icyakora ikintu cyiza cyane nagezeho, ni uko namenye Yehova Imana. Yambereye umubyeyi n’incuti, arampumuriza kandi ampa imbaraga. Numva meze nk’Umwami Dawidi wagize ati “Yehova ni imbaraga zanjye . . . Yaramfashije none umutima wanjye uranezerewe” (Zaburi 28:7). Sinzigera nibagirwa uko kuri guhebuje namenye. None ubu, nkorera Imana nubwo ntagira amaboko.







^ par. 17 Niba wifuza ibindi bisobanuro ku birebana n’iminsi y’imperuka, reba igice cya 9 kivuga ngo “Mbese koko turi mu “minsi y’imperuka’?” mu gitabo Ni iki mu by’ukuri Bibiliya yigisha? Cyanditswe n’Abahamya ba Yehova, kikaba kiboneka no kuri www.jw.org/rw.






^ (Zb 83:18) Kugira ngo abantu bamenye ko wowe witwa Yehova, Ari wowe wenyine Usumbabyose mu isi yose.



^ (2 Kor 11:29) Ni nde ufite intege nke, ngo nanjye mbe ntafite intege nke? Ni nde usitara ngo bibure kundakaza?



^ (Fili 4:13) Mu bintu byose, ngira imbaraga binyuze ku umpa imbaraga.



^ (Ibyah 21:5) Nuko Uwicaye kuri ya ntebe y’ubwami aravuga ati “dore ibintu byose ndabigira bishya.” Arongera aravuga ati “andika, kuko ayo magambo ari ayo kwizerwa n’ay’ukuri.”



^ (Mat 12:13) Hanyuma abwira uwo mugabo ati “rambura ukuboko kwawe.” Nuko arakurambura, kongera kuba kuzima nk’ukundi kuboko kwe.



^ (Luka 22:50, 51) Ndetse umwe muri bo akubita inkota umugaragu w’umutambyi mukuru, amuca ugutwi kw’iburyo. 51 Ariko Yesu aramusubiza ati “nimurekere aho, birahagije.” Nuko amukora ku gutwi, aramukiza.



^ (Zb 28:7) Yehova ni imbaraga zanjye n’ingabo inkingira. Ni we umutima wanjye wiringira, Kandi yaramfashije none umutima wanjye uranezerewe. Nzamuririmbira indirimbo yo kumusingiza.

Bibiliya ibivugaho iki?




Ese Imana isubiza amasengesho yose?


ESE WAVUGA KO ISUBIZA AMASENGESHO . . .

	  Yose



	  Amwe n’amwe



	  Nta yo isubiza





ICYO BIBILIYA IBIVUGAHO

“Yehova aba hafi . . . y’abamwambaza mu kuri bose.”—Zaburi 145:18.

IBINDI BIBILIYA YIGISHA

	  Imana ntiyumva amasengesho y’abantu bayigomekaho (Yesaya 1:15). Ariko bashobora guhindura imyifatire yabo maze ‘bakanoza’ imishyikirano bafitanye na yo.—Yesaya 1:18.



	  Kugira ngo Imana isubize amasengesho yacu, tugomba gukora ibyo Bibiliya idusaba.—1 Yohana 5:14.










Ese Imana idutegeka uko tugomba kwifata mu gihe dusenga?


ICYO BAMWE BABIVUGAHO. Hari abatekereza ko bagomba gupfukama, abandi bakumva ko bagomba kubika umutwe, abandi bo bakumva ko bagomba gufatana mu biganza. Wowe se ubitekerezaho iki?

ICYO BIBILIYA IBIVUGAHO

Imana yumva amasengesho ya buri wese yaba ‘yicaye,’ ‘ahagaze,’ ‘yubamye’ cyangwa ‘apfukamye’ (1 Ibyo ku Ngoma 17:16; 2 Ibyo ku Ngoma 30:27; Ezira 10:1; Ibyakozwe 9:40). Ntishyiraho amategeko y’uko umuntu akwiriye kwifata.

IBINDI BIBILIYA YIGISHA

	  Imana yumva amasengesho y’abantu bicisha bugufi.—Zaburi 138:6.



	  Ushobora gusenga mu rurimi ushaka, cyangwa bucece.—2 Ibyo ku Ngoma 6:32, 33; Nehemiya 2:1-6.











Niba wifuza ibindi bisobanuro, reba igice cya 17 cy’igitabo Ni iki mu by’ukuri Bibiliya yigisha?, cyanditswe n’Abahamya ba Yehova

Nanone kiboneka ku rubuga rwa www.jw.org/rw





^ (Zb 145:18) Yehova aba hafi y’abamwambaza bose; Aba hafi y’abamwambaza mu kuri bose.



^ (Yes 1:15) Iyo muntegeye ibiganza mbima amaso. Nubwo muvuga amasengesho menshi sinyumva, kuko ibiganza byanyu byuzuye amaraso.



^ (Yes 1:18) Yehova aravuga ati “nimuze tuganire mbereke uko mwanoza imishyikirano dufitanye. Niyo ibyaha byanyu byaba bitukura, bizererana nk’urubura. Niyo byaba ari umutuku tukutuku bizahinduka umweru nk’ubwoya bw’intama bwererana.



^ (1 Yoh 5:14) Iki ni cyo cyizere dufite imbere yayo: ni uko itwumva iyo dusabye ikintu cyose gihuje n’ibyo ishaka.



^ (1 Ngoma 17:16) Nyuma yaho Umwami Dawidi arinjira yicara imbere ya Yehova, aravuga ati “Yehova Mana, nkanjye ndi nde? Kandi se inzu yanjye yo ni iki kugira ngo ube warankoreye ibintu bingana bitya?



^ (2 Ngoma 30:27) Amaherezo abatambyi b’Abalewi barahaguruka basabira abantu umugisha, Imana yumva amajwi yabo, amasengesho yabo agera mu ijuru, mu buturo bwayo bwera.



^ (Ezira 10:1) Ezira amaze gusenga no kwatura ibyaha arira yubamye imbere y’inzu y’Imana y’ukuri, Abisirayeli bateranira iruhande rwe ari iteraniro rinini cyane rigizwe n’abagabo, abagore n’abana, kandi abantu barariraga cyane.



^ (Ibyak 9:40) Ariko Petero asohora abantu bose, maze arapfukama arasenga. Nuko arahindukira areba aho umurambo uri, aravuga ati “Tabita, byuka!” Nuko Tabita arambura amaso, abonye Petero areguka aricara.



^ (Zb 138:6) Yehova ari hejuru nyamara areba uworoheje; Ariko uwishyira hejuru amumenyera kure.



^ (2 Ngoma 6:32, 33) “Nanone kandi umunyamahanga wese, utari uwo mu bwoko bwawe bwa Isirayeli, uzaza aturutse mu gihugu cya kure abitewe n’izina ryawe rikomeye n’ukuboko kwawe gukomeye kandi kurambuye, maze akaza agasenga yerekeye iyi nzu, 33 uzatege amatwi uri mu ijuru mu buturo bwawe, ukore ibihuje n’ibyo uwo munyamahanga agusabye byose, kugira ngo amahanga yose yo ku isi amenye izina ryawe, agutinye nk’uko ubwoko bwawe bwa Isirayeli bugutinya, kandi amenye ko iyi nzu nubatse yitirirwa izina ryawe.



^ (Neh 2:1-6) Mu kwezi kwa Nisani k’umwaka wa makumyabiri w’ingoma y’umwami Aritazerusi, icyo gihe divayi yari iteretse imbere y’umwami, maze nk’uko byari bisanzwe mfata divayi nyihereza umwami. Ariko mbere hose sinari narigeze nsuhererwa imbere ye. 2 Nuko umwami arambaza ati “kuki usuherewe kandi utarwaye? Ugomba kuba ufite ikigushengura umutima!” Mbyumvise ngira ubwoba bwinshi cyane. 3 Nuko nsubiza umwami nti “umwami arakabaho ibihe bitarondoreka! Icyambuza gusuherwa ni iki, ko umugi ba sogokuruza bahambwemo warimbuwe, n’amarembo yawo agakongorwa n’umuriro?” 4 Umwami na we arambwira ati “none se urifuza iki?” Ako kanya mpita nsenga Imana nyir’ijuru. 5 Hanyuma mbwira umwami nti “niba umwami abona ko bikwiriye kandi umugaragu wawe nkaba nkugiriyeho umugisha, nyohereza i Buyuda mu mugi ba sogokuruza bahambwemo, kugira ngo nongere nywubake.” 6 Icyo gihe umwami yari yicaranye n’umwamikazi, maze arambwira ati “urugendo rwawe ruzamara igihe kingana iki kandi uzagaruka ryari?” Maze kumubwira igihe nzamara, abona kundeka ngo ngende.








Reba ibindi kuri interineti





IBINDI BIBAZO BISHINGIYE KURI BIBILIYA
Ese Imana yaremye Satani kugira ngo atugerageze?

(Reba ahanditse ngo INYIGISHO ZA BIBILIYA > IBIBAZO BISHINGIYE KURI BIBILIYA)

^ (Yobu 1:7-19) Hanyuma Yehova abaza Satani ati “uturutse he?” Satani asubiza Yehova ati “mvuye kuzerera mu isi no kuyitambagiramo.” 8 Yehova yongera kubaza Satani ati “ese witegereje umugaragu wanjye Yobu, ko nta wuhwanye na we mu isi, ko ari umugabo w’inyangamugayo kandi w’umukiranutsi, utinya Imana kandi akirinda ibibi?” 9 Nuko Satani asubiza Yehova ati “ese ugira ngo Yobu atinyira Imana ubusa? 10 Ese ntiwamurinze we n’inzu ye n’ibyo atunze byose aho biri hose? Wahaye umugisha imirimo y’amaboko ye, kandi amatungo ye yagwiriye mu isi. 11 Ariko noneho gira icyo uhindura, ubangure ukuboko kwawe ukore ku byo atunze byose, maze urebe niba atazakuvuma ari imbere yawe.” 12 Yehova abwira Satani ati “dore ibyo atunze byose biri mu maboko yawe. We ubwe wenyine ni we utagomba kubangurira ukuboko kwawe!” Nuko Satani arasohoka ava imbere ya Yehova. 13 Umunsi umwe, abahungu be n’abakobwa be bari mu nzu y’umuvandimwe wabo w’imfura barya kandi banywa divayi. 14 Nuko intumwa iraza ibwira Yobu iti “inka zahingaga n’indogobe z’ingore zirisha iruhande rwazo, 15 maze Abasheba baraza bazigabaho igitero barazijyana, abagaragu babicisha inkota. Ni jye jyenyine warokotse wo kubikubwira.” 16 Mu gihe uwo yari atara rangiza kuvuga, haba haje undi aramubwira ati “umuriro w’Imana wamanutse mu ijuru utwika intama, n’abagaragu urabatokombeza. Ni jye jyenyine warokotse wo kubikubwira.” 17 Mu gihe uwo na we yari atararangiza kuvuga, haza undi aramubwira ati “Abakaludaya biremyemo imitwe itatu maze biroha mu ngamiya barazijyana, abagaragu babicisha inkota. Ni jye jyenyine warokotse wo kubikubwira.” 18 Mu gihe uwo na we yari atararangiza kuvuga, haza undi aramubwira ati “abahungu bawe n’abakobwa bawe bari mu nzu y’umuvandimwe wabo w’imfura barya kandi banywa divayi. 19 Nuko haza umuyaga ukaze uturutse mu karere k’ubutayu, wihura ku mfuruka enye z’inzu maze igwira abo bana barapfa. Ni jye jyenyine warokotse wo kubikubwira.”









^ (Zb 84:0-12) Ku mutware w’abaririmbyi ba Gititi. Indirimbo ya bene Kora. 84 Yehova Nyir’ingabo, Mbega ukuntu ihema ryawe rihebuje ari iry’igikundiro!  2 Ubugingo bwanjye bwifuje cyane kwibera mu bikari bya Yehova, ndetse ibyo birabuzonga. Umutima wanjye n’umubiri wanjye bivugiriza impundu Imana nzima.  3 Yemwe n’inyoni yabonye inzu, Intashya na yo ibona icyari, Aho yashyize ibyana byayo Hafi y’igicaniro cyawe gikomeye, Yehova nyir’ingabo, Mwami wanjye kandi Mana yanjye!  4 Hahirwa abatura mu nzu yawe. Bakomeza kugusingiza. Sela.  5 Hahirwa abakuboneraho imbaraga, Imitima yabo ikifuza kugendera mu nzira zigana mu nzu yawe.  6 Banyura mu kibaya cy’ibihuru bya baka, Bakagihindura isoko y’amazi, Umwigisha agahabwa ishimwe.  7 Bazakomeza kugenda bagwiza imbaraga, Buri wese aboneke imbere y’Imana, i Siyoni.  8 Yehova Mana nyir’ingabo, wumve isengesho ryanjye; Mana ya Yakobo, tega ugutwi. Sela.  9 Mana ngabo idukingira, reba Kandi witegereze mu maso h’uwo wasutseho amavuta. 10 Kuko kumara umunsi umwe mu bikari byawe, biruta kumara iminsi igihumbi ahandi. Nahisemo guhagarara ku muryango w’inzu y’Imana yanjye, Aho kuzerera mu mahema y’ababi. 11 Kuko Yehova Imana ari izuba akaba n’ingabo ikingira; Ni we utanga ubutoni n’icyubahiro. Nta kintu cyiza Yehova azima abagendera mu gukiranuka. 12 Yehova nyir’ingabo, hahirwa umuntu ukwiringira.












^ (Mat 24:1-51) Nuko Yesu aragenda, ava mu rusengero, abigishwa be baramwegera kugira ngo bamwereke imyubakire y’urusengero. 2 Yesu arabasubiza ati “ntimureba ibi bintu byose? Ndababwira ukuri ko nta buye rizasigara rigeretse ku rindi ritajugunywe hasi.” 3 Igihe yari yicaye ku musozi w’Imyelayo, abigishwa baramwegera biherereye, baramubaza bati “tubwire, ibyo bizaba ryari, kandi ni ikihe kimenyetso kizagaragaza ukuhaba kwawe n’iminsi y’imperuka?”* 4 Yesu arabasubiza ati “mube maso hatagira umuntu ubayobya, 5 kuko hari benshi bazaza biyitirira izina ryanjye, bavuga bati ‘ni jye Kristo,’ kandi bazayobya benshi. 6 Muzumva iby’intambara n’inkuru zivuga iby’intambara; muramenye ntibizabakure umutima. Ibyo bintu bigomba kubaho, ariko imperuka izaba itaraza. 7 “Igihugu kizahagurukira ikindi n’ubwami buhagurukire ubundi, kandi hirya no hino hazabaho inzara n’imitingito. 8 Ibyo bintu byose bizaba ari intangiriro yo kuramukwa. 9 “Icyo gihe ni bwo abantu bazabatanga ngo mubabazwe kandi bazabica. Muzangwa n’amahanga yose abahora izina ryanjye. 10 Nanone icyo gihe benshi bazagwa, bagambanirane kandi bangane. 11 Abahanuzi benshi b’ibinyoma bazaduka kandi bazayobya benshi. 12 Kubera ko kwica amategeko bizagwira, urukundo rw’abantu benshi ruzakonja. 13 Ariko uzihangana akageza ku iherezo ni we uzakizwa. 14 Ubu butumwa bwiza bw’ubwami buzabwirizwa mu isi yose ituwe, kugira ngo bubere amahanga yose ubuhamya; hanyuma imperuka ibone kuza. 15 “Ku bw’ibyo rero, nimubona igiteye ishozi kirimbura cyavuzwe binyuze ku muhanuzi Daniyeli gihagaze ahera, (ubisoma akoreshe ubushishozi,) 16 icyo gihe abazaba bari i Yudaya bazatangire guhungira mu misozi. 17 Umuntu uzaba ari hejuru y’inzu ntazamanuke ngo ajye gukura ibintu mu nzu ye, 18 kandi umuntu uzaba ari mu murima ntazasubire mu nzu ngo ajye gufata umwitero we. 19 Abagore bazaba batwite n’abonsa muri iyo minsi bazabona ishyano! 20 Mukomeze gusenga kugira ngo igihe cyo guhunga kitazagera ari mu gihe cy’imbeho cyangwa ku isabato, 21 kuko icyo gihe hazabaho umubabaro ukomeye utarigeze kubaho uhereye ku kuremwa kw’isi kugeza ubu, kandi ntuzongera kubaho ukundi. 22 Mu by’ukuri, iyo minsi iyo itaza kugabanywa, nta n’umwe wari kuzarokoka; ariko ku bw’abatoranyijwe, iyo minsi izagabanywa. 23 “Icyo gihe nihagira ubabwira ati ‘dore Kristo ari hano,’ cyangwa ati ‘ari hariya!,’ ntimuzabyemere, 24 kuko hazaduka ba Kristo b’ibinyoma n’abahanuzi b’ibinyoma; bazakora ibimenyetso bikomeye n’ibitangaza kugira ngo bayobye abantu, ndetse nibibashobokera bayobye n’abatoranyijwe. 25 Dore mbaburiye hakiri kare. 26 Ku bw’ibyo rero, abantu nibababwira bati ‘dore ari mu butayu,’ ntimuzajyeyo, kandi nibababwira bati ‘dore ari mu mbere,’ ntimuzabyemere. 27 Nk’uko umurabyo urabiriza iburasirazuba ukamurika n’iburengerazuba, ni ko no kuhaba k’Umwana w’umuntu kuzaba. 28 Aho intumbi iri, ni ho za kagoma ziteranira. 29 “Nyuma y’umubabaro wo muri iyo minsi, izuba rizahita ryijima, n’ukwezi ntikuzamurika, n’inyenyeri zizahanuka zivuye mu ijuru, kandi imbaraga zo mu ijuru zizanyeganyega. 30 Ubwo ni bwo ikimenyetso cy’Umwana w’umuntu kizaboneka mu ijuru, hanyuma amoko yose yo mu isi yikubite mu gituza aboroga; bazabona Umwana w’umuntu aje ku bicu byo mu ijuru afite ububasha n’icyubahiro cyinshi. 31 Azohereza abamarayika be n’ijwi ry’impanda rikomeye, bateranyirize hamwe abo yatoranyije babakuye mu birere bine, kuva ku mpera y’ijuru kugeza ku yindi. 32 “Mufatire urugero ku giti cy’umutini: iyo amashami yacyo atoshye kandi kikazana amababi, mumenya ko impeshyi yegereje. 33 Mu buryo nk’ubwo, namwe nimubona ibyo bintu byose, muzamenye ko ageze hafi, ndetse ku rugi. 34 Ndababwira ukuri ko ab’iki gihe batazashiraho ibyo byose bitabaye. 35 Ijuru n’isi bizashira, ariko amagambo yanjye ntazashira. 36 “Naho uwo munsi n’icyo gihe, nta muntu ubizi, naho baba abamarayika bo mu ijuru cyangwa Umwana, keretse Data wenyine. 37 Nk’uko iminsi ya Nowa yari iri, ni ko no kuhaba k’Umwana w’umuntu kuzaba. 38 Nk’uko abantu bari bameze muri iyo minsi yabanjirije umwuzure, bararyaga, baranywaga, abagabo bararongoraga n’abakobwa bagashyingirwa, kugeza umunsi Nowa yinjiriye mu nkuge; 39 ntibabyitaho kugeza ubwo umwuzure waje ukabatwara bose. Uko ni ko no kuhaba k’Umwana w’umuntu kuzaba. 40 Icyo gihe, abagabo babiri bazaba bari mu murima, umwe azajyanwa undi asigare; 41 abagore babiri bazaba basya ku rusyo rumwe, umwe azajyanwa undi asigare. 42 Nuko rero mukomeze kuba maso, kuko mutazi umunsi Umwami wanyu azaziraho. 43 “Ariko mumenye iki: nyir’inzu aramutse amenye igihe umujura ari buzire nijoro, yakomeza kuba maso maze ntamwemerere gucukura inzu ye ngo yinjiremo. 44 Ku bw’ibyo rero, namwe muhore mwiteguye, kuko igihe mudatekereza ari cyo Umwana w’umuntu azaziramo. 45 “Mu by’ukuri se, ni nde mugaragu wizerwa kandi w’umunyabwenge, shebuja yashinze abandi bagaragu be ngo ajye abaha ibyokurya mu gihe gikwiriye? 46 Uwo mugaragu arahirwa shebuja naza agasanga abigenza atyo! 47 Ndababwira ukuri ko azamushinga ibyo atunze byose. 48 “Ariko umugaragu mubi niyibwira mu mutima we ati ‘Databuja aratinze,’ 49 agatangira gukubita abagaragu bagenzi be no gusangira n’abasinzi kabuhariwe, 50 shebuja w’uwo mugaragu azaza ku munsi atari amwiteze no ku isaha atazi, 51 maze amuhane yihanukiriye, kandi azamushyira hamwe n’indyarya. Aho ni ho azaririra akahahekenyera amenyo.

Mt 24:3
 Mu kigiriki ni “iherezo rya gahunda y’ibintu.”


^ (Luka 21:1-38) Nuko yubuye amaso abona abakire bashyira amaturo yabo mu masanduku y’amaturo. 2 Hanyuma abona n’umupfakazi w’umukene ashyiramo uduceri tubiri tw’agaciro gake cyane, 3 maze aravuga ati “ndababwira ukuri ko uyu mupfakazi w’umukene ashyizemo menshi kurusha abandi bose. 4 Bariya bose bashyizemo ayo bakuye ku bibasagutse, ariko uyu mugore we mu bukene bwe yashyizemo ibyo yari atezeho amakiriro byose.” 5 Nyuma yaho, ubwo bamwe bavugaga iby’urusengero, ukuntu rwarimbishijwe amabuye meza hamwe n’ibintu byeguriwe Imana, 6 aravuga ati “dore ibi bintu byose mureba, igihe kizaza ubwo hatazasigara ibuye rigeretse ku rindi, ritajugunywe hasi.” 7 Hanyuma baramubaza bati “Mwigisha, ibyo bizaba ryari, kandi se ni ikihe kimenyetso kizagaragaza ko byenda kuba?” 8 Arababwira ati “mube maso hatagira umuntu ubayobya; kuko hari benshi bazaza biyitirira izina ryanjye, bavuga bati ‘ndi we,’ kandi bati ‘igihe cyagenwe kiregereje.’ Ntimuzabakurikire. 9 Byongeye kandi, nimwumva iby’intambara n’akaduruvayo, ntibizabakure umutima. Ibyo bigomba kubanza kubaho, ariko imperuka ntizahita iza ako kanya.” 10 Nuko akomeza ababwira ati “igihugu kizahagurukira ikindi, n’ubwami buhagurukire ubundi; 11 hazabaho imitingito ikomeye, kandi hirya no hino hazabaho ibyorezo by’indwara n’inzara; nanone abantu bazabona ibintu biteye ubwoba n’ibimenyetso bikomeye biturutse mu ijuru. 12 “Ariko mbere y’uko ibyo bintu byose biba, abantu bazabafata babatoteze. Bazabatanga mujyanwe mu masinagogi no mu mazu y’imbohe; bazabahagarika imbere y’abami na ba guverineri babahora izina ryanjye. 13 Muzaboneraho uburyo bwo kubabwiriza. 14 Ku bw’ibyo rero, mwiyemeze mu mitima yanyu kutitoza mbere y’igihe uko muziregura, 15 kuko nzabaha akanwa n’ubwenge ababarwanya bose hamwe badashobora kurwanya cyangwa kuvuguruza. 16 Byongeye kandi, muzatangwa n’ababyeyi banyu n’abavandimwe banyu na bene wanyu n’incuti zanyu, kandi bazicisha bamwe muri mwe. 17 Muzangwa n’abantu bose babahora izina ryanjye. 18 Ariko kandi, nta n’agasatsi ko ku mitwe yanyu kazavaho. 19 Nimwihangana muzaronka ubugingo bwanyu. 20 “Nanone kandi, nimubona Yerusalemu igoswe n’ingabo zikambitse, muzamenye ko iri hafi guhindurwa amatongo. 21 Icyo gihe abazaba bari i Yudaya bazatangire guhungira mu misozi, abazaba bari muri Yerusalemu bazayivemo, kandi abazaba bari mu giturage ntibazayinjiremo, 22 kuko iyo minsi izaba ari iyo gusohorezamo urubanza, kugira ngo ibyanditswe byose bisohore. 23 Abagore bazaba batwite n’abonsa muri iyo minsi bazabona ishyano! Mu gihugu hazaba amakuba akomeye, kandi ubu bwoko buzahanwa: 24 bazicwa n’inkota, bajyanwe mu mahanga yose ari imbohe. I Yerusalemu hazasiribangwa n’amahanga kugeza aho ibihe byagenwe by’amahanga bizuzurira. 25 “Nanone hazaba ibimenyetso ku zuba no ku kwezi no ku nyenyeri, kandi ku isi amahanga azagira umubabaro mwinshi atazi icyo yakora, bitewe no guhorera kw’inyanja no kwivumbagatanya kwayo. 26 Hagati aho abantu bazagwa igihumura bitewe n’ubwoba no gutekereza ibintu bigiye kuba mu isi ituwe, kuko imbaraga zo mu ijuru zizanyeganyezwa. 27 Ubwo ni bwo bazabona Umwana w’umuntu aje mu gicu afite ububasha n’icyubahiro cyinshi. 28 Ariko ibyo nibitangira kubaho, muzahagarare mwemye kandi mwubure imitwe yanyu, kuko gucungurwa kwanyu kuzaba kwegereje.” 29 Nuko abacira umugani ati “mwitegereze igiti cy’umutini hamwe n’ibindi biti byose: 30 iyo bimaze kurabya, murabyitegereza mukamenya ko impeshyi yegereje. 31 Muri ubwo buryo, namwe nimubona ibyo byose bibaye, muzamenye ko ubwami bw’Imana bwegereje. 32 Ndababwira ukuri ko ab’iki gihe batazashiraho ibyo byose bitabaye. 33 Ijuru n’isi bizashira, ariko amagambo yanjye ntazashira. 34 “Ariko mwirinde ubwanyu kugira ngo imitima yanyu itaremererwa no kurya no kunywa birenze urugero hamwe n’imihangayiko y’ubuzima, maze mu buryo butunguranye uwo munsi ukazabagwa gitumo 35 umeze nk’umutego, kuko uzagera ku bantu bose batuye ku isi hose. 36 Nuko rero, mukomeze kuba maso, kandi igihe cyose mujye musenga mwinginga kugira ngo muzashobore kurokoka ibyo bintu byose bigomba kubaho, no guhagarara imbere y’Umwana w’umuntu.” 37 Ku manywa yigishirizaga mu rusengero, nimugoroba akajya kurara ku musozi witwaga umusozi w’Imyelayo. 38 Abantu bose bazindukaga kare bakamusanga mu rusengero kugira ngo bamutege amatwi.



^ (2 Tim 3:1-17) Ariko umenye ko mu minsi y’imperuka hazabaho ibihe biruhije, bigoye kwihanganira, 2 kuko abantu bazaba bikunda, bakunda amafaranga, birarira, bishyira hejuru, batuka Imana, batumvira ababyeyi, ari indashima, ari abahemu, 3 badakunda ababo, batumvikana n’abandi, basebanya, batamenya kwifata, bafite ubugome, badakunda ibyiza, 4 bagambana, ari ibyigenge, bibona, bakunda ibinezeza aho gukunda Imana, 5 bafite ishusho yo kwiyegurira Imana ariko batemera imbaraga zako; bene abo ujye ubatera umugongo. 6 Muri abo ni ho haturuka abantu basesera mu ngo bakajyana bunyago abagore batagira umutima baremerewe n’ibyaha, batwawe n’irari ry’uburyo bwose, 7 bahora biga ariko ntibashobore na rimwe kugira ubumenyi nyakuri ku byerekeye ukuri. 8 Nk’uko Yane na Yambure barwanyije Mose, ni ko abo na bo barwanya ukuri. Ni abantu bononekaye rwose mu bwenge, badakwiriye kwemerwa rwose mu birebana no kwizera kwa gikristo. 9 Icyakora, ibyo nta ho bizabageza, kuko ubusazi bwabo buzagaragarira bose, kimwe n’uko ubwa ba bagabo bombi bwagaragaye. 10 Ariko wowe wakurikije neza inyigisho zanjye, n’imibereho yanjye, n’intego zanjye, no kwizera kwanjye, no kwiyumanganya kwanjye, n’urukundo rwanjye no kwihangana kwanjye, 11 no gutotezwa kwanjye, n’imibabaro yanjye, n’ibyambayeho muri Antiyokiya, muri Ikoniyo n’i Lusitira, n’ibitotezo byose nihanganiye; nyamara Umwami yarabinkijije byose. 12 Koko rero, abantu bose bifuza kubaho bariyeguriye Imana kandi bunze ubumwe na Kristo Yesu, na bo bazatotezwa. 13 Ariko abantu babi n’indyarya bazagenda barushaho kuba babi, bayobya kandi bakayobywa. 14 Ariko rero wowe, ugume mu byo wize kandi ukemera ko ari ukuri kuko uzi ababikwigishije, 15 kandi uzi ko uhereye mu bwana bwawe wamenye ibyanditswe byera, bishobora gutuma ugira ubwenge bwo kuguhesha agakiza binyuze ku kwizera Kristo Yesu. 16 Ibyanditswe byera byose byahumetswe n’Imana, kandi bifite akamaro ko kwigisha no gucyaha no gushyira ibintu mu buryo no guhanira gukiranuka, 17 kugira ngo umuntu w’Imana abe yujuje ibisabwa byose, afite ibikenewe byose kugira ngo akore umurimo mwiza wose.






^ ***bh pp. 86-95 Mbese koko turi mu “minsi y’imperuka”?***
IGICE CYA CYENDA
Mbese koko turi mu “minsi y’imperuka”?
Ni ibihe bintu biba muri iki gihe byari byarahanuwe muri Bibiliya?
Ijambo ry’Imana rivuga ko mu “minsi y’imperuka” abantu bari kuba bameze bate?
Ni ibihe bintu byiza Bibiliya yari yarahanuye ko byari kubaho mu “minsi y’imperuka”?
MBESE waba warigeze kumva amakuru maze ukibaza uti “iyi si iragana he?” Abantu bagwirirwa n’amakuba mu buryo butunguranye ku buryo udashobora kumenya uko ejo bizaba bimeze (Yakobo 4:14). Icyakora, Yehova we azi icyo igihe kizaza gihatse (Yesaya 46:10). Ijambo rye, ari ryo Bibiliya, ntiryahanuye gusa ibintu bibi byari kuzabaho muri iki gihe, ahubwo ryahanuye n’ibintu bihebuje biri hafi kuba.
2 Yesu Kristo yavuze ko Ubwami bw’Imana ari bwo buzavana ibibi ku isi kandi bukayihindura paradizo (Luka 4:43). Abantu bifuzaga kumenya igihe ubwo Bwami bwari kuzazira. Abigishwa ba Yesu baramubajije bati “ni ikihe kimenyetso kizagaragaza ukuhaba kwawe n’iminsi y’imperuka?” (Matayo 24:3). Yesu yabashubije ko Yehova Imana ari we wenyine wari uzi igihe imperuka y’iyi si yari kuzazira (Matayo 24:36). Ariko rero, Yesu yahanuye ibintu byari kuzaba ku isi mbere y’uko Ubwami buzanira abantu amahoro n’umutekano nyakuri. Ibyo yahanuye birimo birasohora muri iki gihe.
3 Mbere y’uko dusuzuma ibimenyetso bigaragaza ko turi mu “minsi y’imperuka,” nimucyo tubanze dusuzume muri make intambara yabereye mu ijuru, ariko tukaba tugerwaho n’ingaruka zayo.
INTAMBARA YABEREYE MU IJURU
4 Mu gice kibanziriza iki, twabonye ko Yesu Kristo yimitswe mu ijuru mu mwaka wa 1914. (Soma muri Daniyeli 7:13, 14.) Akimara kwimikwa, yagize icyo akora. Bibiliya igira iti “mu ijuru habaho intambara. Mikayeli [iryo ni irindi zina rya Yesu] n’abamarayika be barwana na cya kiyoka [ari cyo Satani], cya kiyoka na cyo kibarwanya kiri kumwe n’abamarayika bacyo.” Satani n’abamarayika be babi, ni ukuvuga abadayimoni, baratsinzwe maze birukanwa mu ijuru bajugunywa hano ku isi. Abamarayika b’indahemuka b’Imana bishimiye ko Satani n’abadayimoni be birukanywe mu ijuru. Abantu bo ariko ntibari kwishima, kuko Bibiliya yahanuye iti ‘naho wowe wa si we ugushije ishyano kuko Satani yakumanukiye afite uburakari bwinshi, kuko azi ko ashigaje igihe gito.’—Ibyahishuwe 12:7, 9, 12.
5 Zirikana ingaruka z’iyo ntambara yabereye mu ijuru. Satani yari guteza ibyago abatuye isi afite umujinya mwinshi. Nk’uko uri buze kubibona, turi muri icyo gihe isi yagushijemo ishyano. Ariko ni “igihe gito.” Ndetse na Satani ubwe arabizi. Bibiliya yise icyo gihe gito ‘iminsi y’imperuka’ (2 Timoteyo 3:1). Dukwiriye rwose kwishimira ko vuba aha Imana igiye kuzavanaho ingorane Satani ateza abantu. Reka dusuzume bimwe mu bintu byahanuwe bigaragaza ko turi mu minsi y’imperuka kandi ko vuba aha Ubwami bw’Imana buzazanira abakunda Yehova imigisha y’iteka. Reka tubanze dusuzume ibintu bine bigize ikimenyetso Yesu yavuze ko cyari kuranga iki gihe turimo.
IBINTU BIKOMEYE BYARI KUBA MU MINSI Y’IMPERUKA
6 “Igihugu kizahagurukira ikindi n’ubwami buhagurukire ubundi” (Matayo 24:7). Mu kinyejana gishize, abantu babarirwa muri za miriyoni bahitanywe n’intambara. Umuhanga mu by’amateka w’Umwongereza yaranditse ati “ikinyejana cya 20 ni cyo kinyejana cyakozwemo ibikorwa by’ubwicanyi byinshi kuruta ikindi gihe cyose. . . . Ni ikinyejana cyaranzwe n’intambara z’urudaca, ku buryo n’ahabonekaga agahenge kabaga ari ak’igihe gito gusa.” Hari ikigo cy’ubushakashatsi cyavuze ko abantu baguye mu ntambara mu kinyejana cya 20 bakubye incuro eshatu abaguye mu zindi ntambara zose zabaye kuva mu kinyejana cya mbere kugeza mu mwaka wa 1899. Kuva mu mwaka wa 1914, abantu basaga miriyoni 100 bahitanywe n’intambara. Nubwo dushobora kwiyumvisha agahinda umuntu aterwa no gupfusha umuntu umwe mu bo yakundaga ahitanywe n’intambara, ntidushobora kwiyumvisha intimba n’akababaro abantu babarirwa muri za miriyoni baterwa no gupfusha ababo bazize intambara.
7 “Hazabaho inzara” (Matayo 24:7). Abashakashatsi bavuga ko ibiribwa byiyongereye cyane. Nyamara inzara ikomeje guca ibintu bitewe n’uko abantu benshi badafite amafaranga ahagije yo kugura ibyokurya ntibagire n’imirima yo guhingamo. Ishami ry’Umuryango w’Abibumbye Ryita ku Buzima rivuga ko abana basaga miriyoni eshanu bapfa buri mwaka bazize kurya nabi.
8 “Hazabaho imitingito ikomeye” (Luka 21:11). Hari ikigo cyo muri Amerika cyavuze ko buri mwaka haba imitingito ikomeye ishobora kwangiza amazu no gusatura ubutaka igera kuri 19. Kuva mu mwaka wa 1900, abantu basaga miriyoni ebyiri bamaze guhitanwa n’imitingito. Kandi nubwo ikoranabuhanga ryateye imbere, abantu benshi baracyahitanwa n’imitingito.
9 “Hazabaho ibyorezo by’indwara” (Luka 21:11). Nubwo ubuvuzi bwateye imbere, indwara zisanzwe n’izigenda zaduka zikomeje kwibasira abantu. Indwara zisanzwe zizwi, urugero nk’igituntu, malariya na kolera, zarushijeho kwiyongera kandi zimwe ntizikivurwa n’imiti yari isanzwe izivura. Nanone hari nibura indwara zigera kuri 30 zitari zisanzwe zadutse. Zimwe muri zo ntizigira umuti, kandi zihitana abantu.
ABANTU BO MU MINSI Y’IMPERUKA
10 Nanone Bibiliya yahanuye uko abantu bari kuba bameze mu minsi y’imperuka. Intumwa Pawulo yaravuze ati “mu minsi y’imperuka hazabaho ibihe biruhije.” (Soma muri 2 Timoteyo 3:1-5.) Pawulo yavuze ko abantu bari kuzaba
▪ bikunda
▪ bakunda amafaranga
▪ batumvira ababyeyi
▪ ari abahemu
▪ badakunda ababo
▪ batamenya kwifata
▪ bafite ubugome
▪ bakunda ibinezeza aho gukunda Imana
▪ bafite ishusho yo kwiyegurira Imana ariko batemera imbaraga zako
11 None se ubona abantu bagaragaza imyifatire nk’iyo? Aho wajya hose uzahasanga abantu bafite imyifatire mibi. Ibyo bigaragaza ko vuba aha Imana izagira icyo ikora, kuko Bibiliya igira iti “iyo ababi basagambye nk’ubwatsi, n’inkozi z’ibibi zikarabya uburabyo, aba ari ukugira ngo batsembweho iteka ryose.”—Zaburi 92:7.
IBINTU BITANGA ICYIZERE BIBA MURI IKI GIHE
12 Rwose iminsi y’imperuka yuzuyemo akaga nk’uko Bibiliya yari yarabihanuye. Ariko rero, nubwo iyi si ivurunganye, abagaragu ba Yehova bageze ku bintu bishimishije.
13 Igitabo cyo muri Bibiliya cya Daniyeli cyahanuye ko “ubumenyi nyakuri buzagwira.” Ibyo byari kuzaba ryari? Byari kuzabaho mu “gihe cy’imperuka” (Daniyeli 12:4). Cyane cyane guhera mu mwaka wa 1914, Yehova yafashije abifuzaga kumukorera by’ukuri kugira ngo barusheho gusobanukirwa Bibiliya. Barushijeho gusobanukirwa inyigisho z’ukuri zihereranye n’izina ry’Imana n’imigambi yayo, igitambo cy’incungu cya Yesu Kristo, uko bigendekera abantu iyo bapfuye n’umuzuko. Nanone abagaragu ba Yehova basobanukiwe uko bashobora kugira imibereho yatuma banyurwa kandi bagahesha Imana icyubahiro. Nanone barushijeho gusobanukirwa icyo Ubwami bw’Imana buzakora n’uko buzakemura ibibazo biri ku isi. Ubwo bumenyi babumaza iki? Icyo kibazo kitugeza ku bundi buhanuzi busohora muri iyi minsi y’imperuka.
14 Igihe Yesu Kristo yatangaga ikimenyetso cyari kugaragaza “iminsi y’imperuka,” yaravuze ati “ubu butumwa bwiza bw’ubwami buzabwirizwa mu isi yose ituwe.” (Soma muri Matayo 24:3, 14.) Ku isi hose, ubutumwa bwiza bw’Ubwami, ni ukuvuga icyo Ubwami ari cyo, icyo buzakora n’icyo twakora kugira ngo tuzabone imigisha ibuturukaho, bubwirizwa mu bihugu bisaga 230 no mu ndimi zibarirwa mu magana. Abahamya ba Yehova babarirwa muri za miriyoni babwirizanya umwete ubutumwa bwiza bw’Ubwami. Bakomoka mu “mahanga yose no mu miryango yose no mu moko yose n’indimi zose” (Ibyahishuwe 7:9). Abahamya bigisha Bibiliya nta kiguzi abantu babarirwa muri za miriyoni bifuza kumenya icyo mu by’ukuri Bibiliya yigisha. Iyo uzirikanye ko Yesu yahanuye ko Abakristo b’ukuri bari ‘kuzangwa n’abantu bose,’ ubona ko ubwo buhanuzi busohora mu buryo butangaje rwose!—Luka 21:17.
WOWE SE URUMVA UZAKORA IKI?
15 Iyo urebye ukuntu ubuhanuzi bwinshi bwa Bibiliya busohora muri iki gihe, ntiwemera ko turi mu minsi y’imperuka? Ubutumwa bwiza nibumara kubwirizwa nk’uko Yehova abishaka, ni bwo “imperuka” izaza (Matayo 24:14). “Imperuka” isobanura igihe Imana izavanira ibibi ku isi. Yehova azakoresha Yesu n’abamarayika b’abanyambaraga kugira ngo barimbure abamurwanya bose (2 Abatesalonike 1:6-9). Satani n’abadayimoni be ntibazongera kuyobya amahanga. Hanyuma, Ubwami bw’Imana buzahundagaza imigisha ku bantu bose babugandukira.—Ibyahishuwe 20:1-3; 21:3-5.
16 Kubera ko iherezo ry’isi ya Satani ryegereje, buri wese muri twe agomba kwibaza ati “nagombye gukora iki?” Waba ugaragaje ubwenge ukomeje kwiga Bibiliya ushyizeho umwete, ukamenya Yehova n’ibyo adusaba (Yohana 17:3). Gira akamenyero ko kwifatanya buri gihe n’abandi bihatira gukora ibyo Yehova ashaka. (Soma mu Baheburayo 10:24, 25.) Ihatire kugira ihinduka rya ngombwa mu mibereho yawe kugira ngo wemerwe n’Imana.—Yakobo 4:8.
17 Yesu yahanuye ko abantu benshi bari kwirengagiza ibimenyetso bigaragaza ko turi mu minsi y’imperuka. Irimbuka ry’ababi rizatungura abantu benshi, nk’uko umujura atungura abantu nijoro. (Soma mu 1 Abatesalonike 5:2.) Yesu yatanze umuburo agira ati “nk’uko iminsi ya Nowa yari iri, ni ko no kuhaba k’Umwana w’umuntu kuzaba. Nk’uko abantu bari bameze muri iyo minsi yabanjirije umwuzure, bararyaga, baranywaga, abagabo bararongoraga n’abakobwa bagashyingirwa, kugeza umunsi Nowa yinjiriye mu nkuge; ntibabyitaho kugeza ubwo umwuzure waje ukabatwara bose. Uko ni ko no kuhaba k’Umwana w’umuntu kuzaba.”—Matayo 24:37-39.
18 Ni yo mpamvu Yesu yavuze ati “mwirinde ubwanyu kugira ngo imitima yanyu itaremererwa no kurya no kunywa birenze urugero hamwe n’imihangayiko y’ubuzima, maze mu buryo butunguranye uwo munsi ukazabagwa gitumo umeze nk’umutego, kuko uzagera ku bantu bose batuye ku isi hose. Nuko rero, mukomeze kuba maso, kandi igihe cyose mujye musenga mwinginga kugira ngo muzashobore kurokoka ibyo bintu byose bigomba kubaho, no guhagarara imbere y’Umwana w’umuntu” (Luka 21:34-36). Waba ugaragaje ubwenge witondeye ayo magambo ya Yesu, kubera ko abemerwa na Yehova Imana n’“Umwana w’umuntu” Yesu Kristo, bazarokoka iherezo ry’isi ya Satani, maze bakabaho iteka mu isi nshya ihebuje yegereje cyane.—Yohana 3:16; 2 Petero 3:13.
[Ibisobanuro ahagana hasi ku ipaji]
Niba ushaka ibisobanuro bigaragaza ko Mikayeli ari irindi zina rya Yesu Kristo, reba ingingo iri mu Mugereka ifite umutwe uvuga ngo “Mikayeli, umumarayika mukuru, ni nde?”
ICYO BIBILIYA YIGISHA
▪ Iminsi y’imperuka irangwa n’intambara, inzara, imitingito y’isi n’ibyorezo by’indwara.—Matayo 24:7; Luka 21:11.
▪ Muri iyi minsi y’imperuka, abantu benshi barikunda, bagakunda amafaranga n’ibinezeza aho gukunda Imana.—2 Timoteyo 3:1-5.
▪ Muri iyi minsi y’imperuka, ubutumwa bwiza bw’Ubwami burabwirizwa mu isi yose.—Matayo 24:14.
[Ibibazo]
 1. Ni iki cyadufasha kumenya iby’igihe kizaza?
2, 3. Ni ikihe kibazo abigishwa babajije Yesu, kandi se ni iki yabashubije?
4, 5. (a) Ni iki cyabaye mu ijuru Yesu amaze kwimikwa? (b) Dukurikije uko bivugwa mu Byahishuwe 12:12, intambara yabaye mu ijuru yari kugira izihe ngaruka?
6, 7. Amagambo Yesu yavuze ku bihereranye n’intambara n’inzara asohora ate muri iki gihe?
8, 9. Ni iki kigaragaza ko ubuhanuzi bwa Yesu buhereranye n’imitingito n’ibyorezo by’indwara bwasohoye?
10. Ni iyihe myifatire ubona abantu bafite muri iki gihe yahanuwe muri 2 Timoteyo 3:1-5?
11. Zaburi ya 92:7 igaragaza ko bizagendekera bite abanyabyaha?
12, 13. “Ubumenyi” bwagwiriye bute muri iki “gihe cy’imperuka”?
14. Umurimo wo kubwiriza ubutumwa bwiza bw’Ubwami wagutse mu rugero rungana iki muri iki gihe, kandi se ni ba nde bawukora?
15. (a) Mbese wemera ko turi mu minsi y’imperuka? Kubera iki? (b) “Imperuka” izaba isobanura iki ku bantu barwanya Yehova no ku bagandukira Ubwami bw’Imana?
16. Ni iby’ubwenge ko wakora iki?
17. Kuki irimbuka ry’ababi rizatungura abantu benshi?
18. Ni uwuhe muburo watanzwe na Yesu twagombye kwitondera?
[Ifoto yo ku ipaji ya 90 n’iya 91]
[Ifoto yo ku ipaji ya 93]
“Ubu butumwa bwiza bw’ubwami buzabwirizwa mu isi yose ituwe.”—Matayo 24:14









^ ***bh pp. 164-173 Egera Imana mu isengesho***
IGICE CYA CUMI NA KARINDWI
Egera Imana mu isengesho
Kuki tugomba gusenga Imana?
Ni iki tugomba gukora kugira ngo Imana itwumve?
Imana isubiza amasengesho yacu ite?
ISI ni nto cyane uyigereranyije n’isanzure ry’ikirere. N’ubundi kandi, Yehova “Umuremyi w’ijuru n’isi” abona ko amahanga yose ameze nk’igitonyanga cy’amazi mu ndobo (Zaburi 115:15; Yesaya 40:15). Nyamara, Bibiliya igira iti “Yehova aba hafi y’abamwambaza bose; aba hafi y’abamwambaza mu kuri bose. Azahaza ibyifuzo by’abamutinya, kandi azumva ijwi ryo gutabaza kwabo maze abakize” (Zaburi 145:18, 19). Tekereza nawe icyo ibyo bisobanura! Umuremyi ushobora byose aturi hafi kandi ‘nitumwambaza mu kuri’ azatwumva. Rwose Imana yaradutonesheje iduha uburyo bwo kuvugana na yo mu isengesho.
2 Icyakora niba dushaka ko Yehova yumva amasengesho yacu, tugomba kumusenga mu buryo yemera. Ibyo twabigeraho ari uko gusa tubanje gusobanukirwa icyo Bibiliya yigisha ku bihereranye n’isengesho. Tugomba kumenya icyo Ibyanditswe bivuga ku bihereranye n’isengesho kubera ko ridufasha kurushaho kwegera Yehova.
KUKI TUGOMBA GUSENGA YEHOVA?
3 Impamvu y’ingenzi yagombye gutuma dusenga Yehova ni uko abidusaba. Ijambo rye ridutera inkunga igira iti “ntihakagire ikintu icyo ari cyo cyose kibahangayikisha, ahubwo muri byose, binyuze ku masengesho no kwinginga no gushimira, mujye mureka ibyo musaba bimenywe n’Imana, kandi amahoro y’Imana asumba cyane ibitekerezo byose, azarinda imitima yanyu n’ubushobozi bwanyu bwo kwiyumvisha ibintu binyuze kuri Kristo Yesu” (Abafilipi 4:6, 7). Rwose ntitwifuza kwirengagiza iyo gahunda irangwa n’ineza Umutegetsi w’Ikirenga w’ijuru n’isi yaduteganyirije.
4 Indi mpamvu ituma dusenga Yehova ni uko kumusenga buri gihe ari uburyo bwo gushimangira imishyikirano dufitanye na we. Incuti nyancuti ntizivugana iyo zikeneranye gusa. Ahubwo incuti nyazo zitanaho, kandi uko zibwirana ibyo zitekereza, ibizihangayikishije n’ibyiyumvo byazo zitishishanya, ni na ko ubucuti bwazo burushaho gukomera. Mu buryo runaka, ni na ko bimeze ku birebana n’ubucuti tugirana na Yehova Imana. Iki gitabo cyagufashije kumenya byinshi ku bihereranye n’icyo Bibiliya yigisha ku byerekeye Yehova, kamere ye n’imigambi ye. Wamaze kumenya ko ariho koko. Isengesho riguha uburyo bwo kubwira So wo mu ijuru ibyo utekereza n’ibikuri ku mutima. Ibyo bituma urushaho kwegera Yehova.—Yakobo 4:8.
NI IBIHE BINTU DUSABWA?
5 Ese Yehova yumva amasengesho yose? Zirikana ibyo yabwiye Abisirayeli bo mu gihe cy’umuhanuzi Yesaya bari barigometse. Yarababwiye ati “nubwo muvuga amasengesho menshi sinyumva, kuko ibiganza byanyu byuzuye amaraso” (Yesaya 1:15). Ku bw’ibyo rero, hari ibikorwa bishobora gutuma Imana itumva amasengesho yacu. Kugira ngo Imana yumve amasengesho yacu, hari ibintu by’ibanze dusabwa.
6 Ikintu cy’ibanze dusabwa ni ukugira ukwizera. (Soma muri Mariko 11:24.) Intumwa Pawulo yaranditse ati “udafite ukwizera ntashobora kuyishimisha, kuko uwegera Imana agomba kwemera ko iriho kandi ko igororera abayishakana umwete” (Abaheburayo 11:6). Kugira ukwizera nyakuri bikubiyemo ibirenze kumenya ko Imana iriho kandi ko yumva amasengesho ikanayasubiza. Ukwizera kugaragazwa n’ibyo dukora. Imibereho yacu ya buri munsi igomba kugaragaza ko dufite ukwizera.—Yakobo 2:26.
7 Nanone, Yehova asaba ko abantu bamusenga bicishije bugufi kandi babikuye ku mutima. Ese ntidufite impamvu zo kwicisha bugufi mu gihe tuvugana na Yehova? Iyo abantu babonye uburyo bwo kuvugana n’umwami cyangwa perezida, ubusanzwe bamuvugisha bamwubashye bazirikana ko uwo ari umutegetsi ukomeye. None se twe ntitwagombye kurushaho kugaragaza ko twubaha Yehova mu gihe tuvugana na we (Zaburi 138:6)? Ni “Imana Ishoborabyose” (Intangiriro 17:1). Mu gihe dusenga Imana, uburyo tuyisengamo bwagombye kugaragaza ko twemera twicishije bugufi ko iri mu mwanya wo hejuru cyane. Nanone, uwo muco wo kwicisha bugufi uzatuma tuyisenga tubikuye ku mutima, twirinda guhora dusubiramo amagambo amwe twafashe mu mutwe.—Matayo 6:7, 8.
8 Ikindi kintu dusabwa kugira ngo Imana itwumve, ni ugukora ibihuje n’amasengesho yacu. Yehova aba yiteze ko dukora ibishoboka byose kugira ngo tubone ibyo twamusabye mu isengesho. Urugero, niba dusenze tuti “uyu munsi uduhe ibyokurya by’uyu munsi,” tugomba gukorana umwete akazi ako ari ko kose dushoboye gukora (Matayo 6:11; 2 Abatesalonike 3:10). Niba dusenze dusaba ko Imana idufasha gutsinda intege nke z’umubiri, tugomba kwirinda ikintu cyose cyangwa imimerere iyo ari yo yose ishobora gutuma tugwa mu bishuko (Abakolosayi 3:5). Uretse ibyo bintu by’ibanze bisabwa, hari ibibazo bihereranye n’isengesho dukeneye kubonera ibisubizo.
IBISUBIZO BY’IBIBAZO BIMWE NA BIMWE BIREBANA N’ISENGESHO
9 Ni nde twagombye gusenga? Yesu yigishije abigishwa be gusenga “Data uri mu ijuru” (Matayo 6:9). Ku bw’ibyo rero, amasengesho yacu tugomba kuyatura Yehova Imana wenyine. Icyakora Yehova adusaba kumenya umwanya Umwana we w’ikinege Yesu Kristo afite. Nk’uko twabibonye mu gice cya 5, Yesu yoherejwe hano ku isi kugira ngo abe igitambo cyo kudukiza icyaha n’urupfu (Yohana 3:16; Abaroma 5:12). Ni Umutambyi Mukuru n’Umucamanza washyizweho (Yohana 5:22; Abaheburayo 6:20). Ni yo mpamvu Ibyanditswe bidusaba kunyuza amasengesho yacu kuri Yesu. Na we ubwe yarivugiye ati “ni jye nzira n’ukuri n’ubuzima. Nta muntu ujya kwa Data atanyuzeho” (Yohana 14:6). Kugira ngo amasengesho yacu yumvwe, tugomba gusenga Yehova wenyine tubinyujije ku Mwana we.
10 Ese hari uburyo bwihariye tugomba kwifatamo mu gihe dusenga? Oya. Yehova ntasaba ko abantu bifata mu buryo runaka bwihariye. Bibiliya yigisha ko hari uburyo bwinshi umuntu ashobora kwifatamo mu gihe asenga. Bumwe muri bwo ni ukwicara, kubika umutwe, gupfukama no guhagarara (1 Ngoma 17:16; Nehemiya 8:6; Daniyeli 6:10; Mariko 11:25). Icy’ingenzi si uko umuntu yifata imbere y’abantu ahubwo ni ibiri mu mutima we. Mu bikorwa byacu bya buri munsi cyangwa se duhuye n’ikibazo cyihutirwa, dushobora gusengera mu mutima aho twaba turi hose. Yehova yumva amasengesho nk’ayo nubwo abo turi kumwe bashobora kutamenya icyo turimo dukora.—Nehemiya 2:1-6.
11 Ni iki dushobora gusaba mu isengesho? Bibiliya igira iti ‘[Yehova] aratwumva iyo dusabye ikintu cyose gihuje n’ibyo ashaka’ (1 Yohana 5:14). Ku bw’ibyo rero, dushobora gusenga dusaba ikintu icyo ari cyo cyose gihuje n’ibyo Imana ishaka. Ese gusenga Imana tuyibwira ibibazo byacu bwite bihuje n’ibyo ishaka? Cyane rwose! Gusenga Yehova bishobora kugereranywa no kuvugana n’incuti magara. Dushobora kuvugana n’Imana nta cyo twishisha, ‘tugasuka imbere yayo ibiri mu mitima yacu’ (Zaburi 62:8). Birakwiye rwose ko dusaba umwuka wera, kuko uzadufasha gukora ibikwiriye (Luka 11:13). Dushobora no gusaba ubuyobozi kugira ngo tubashe gufata imyanzuro irangwa n’ubwenge, kandi dushobora no gusaba imbaraga zo guhangana n’ingorane (Yakobo 1:5). Mu gihe dukoze icyaha, tugomba gusaba imbabazi dushingiye ku gitambo cya Kristo (Abefeso 1:3, 7). Birumvikana ariko ko ibibazo byacu bwite atari byo byonyine twagombye kuvuga mu masengesho yacu. Nanone twagombye gusenga dusabira abandi, urugero nk’abagize umuryango wacu hamwe n’abandi duhuje ukwizera.—Ibyakozwe 12:5; Abakolosayi 4:12.
12 Ibintu byerekeye Yehova Imana ni byo byagombye kuza mbere y’ibindi byose mu masengesho yacu. Nta gushidikanya rwose ko dufite impamvu zo kumusingiza tubivanye ku mutima no kumushimira ku bw’ibyiza byose atugirira (1 Ngoma 29:10-13). Mu isengesho ntangarugero rya Yesu riri muri Matayo 6:9-13, yatwigishije gusenga dusaba ko izina ry’Imana ryezwa, ko Ubwami bwayo bwaza, ibyo ishaka bigakorwa mu isi nk’uko bikorwa mu ijuru. (Hasome.) Yesu amaze kuvuga ibyo bintu by’ingenzi cyane bihereranye na Yehova, ni bwo yavuze ko noneho umuntu yasaba ibyo akeneye ku giti cye. Natwe rero, iyo duhaye Imana umwanya wa mbere mu masengesho yacu, tuba tugaragaje ko tudashishikazwa gusa n’ibibazo byacu bwite.
13 Amasengesho yacu yagombye kuba areshya ate? Bibiliya ntishyiraho imipaka mu birebana n’uko amasengesho yacu ya bwite cyangwa se ayo tuvugira mu ruhame yagombye kuba areshya. Ashobora kuba magufi, urugero nk’ayo tuvuga tugiye kurya, cyangwa akaba maremare, urugero nk’ayo tuvuga twiherereye tubwira Yehova ibituri ku mutima (1 Samweli 1:12, 15). Ariko rero, Yesu yaciriyeho iteka abantu bigiraga abakiranutsi basengaga bavuga amasengesho maremare bashaka kwibonekeza (Luka 20:46, 47). Bene ayo masengesho nta cyo aba abwiye Yehova. Icy’ingenzi ni uko dusenga tubikuye ku mutima. Ku bw’ibyo rero, amasengesho Imana yemera ashobora kuba magufi cyangwa akaba maremare bitewe n’ibyo dukeneye ndetse n’imimerere turimo.
14 Wagombye gusenga kangahe? Bibiliya idutera inkunga yo ‘gusenga ubudacogora’ (Matayo 26:41; Abaroma 12:12; 1 Abatesalonike 5:17). Birumvikana ariko ko ayo magambo adasobanura ko tugomba gusenga Yehova buri kanya. Ahubwo Bibiliya idutera inkunga yo gusenga buri gihe, tugakomeza gushimira Yehova ibyiza yatugiriye kandi tukamusaba ubuyobozi, ihumure n’imbaraga. Ese ntiduhumurizwa no kumenya ko Yehova atagena igihe tugomba kumusengera cyangwa uko amasengesho yacu agomba kuba areshya? Niba koko dushimira Data wo mu ijuru ko yadutonesheje akaduha uburyo bwo kumusenga, tuzajya dushaka uburyo bwo kumusenga kenshi.
15 Kuki twagombye kuvuga ngo “Amen” nyuma y’isengesho? Ijambo “Amen” risobanura ngo “yego rwose,” cyangwa ngo “bibe bityo.” Ingero zo mu Byanditswe zigaragaza ko bikwiriye ko tuvuga ngo “Amen” nyuma y’isengesho rya bwite cyangwa ryo mu ruhame (1 Ngoma 16:36; Zaburi 41:13). Kuvuga ngo “Amen” nyuma y’isengesho twivugiye ku giti cyacu biba byemeza ko ibyo twavuze twari tubikuye ku mutima. Iyo tuvuze ngo “Amen,” haba bucece cyangwa mu ijwi riranguruye mu gihe umuntu arangije gusenga mu ruhame, tuba tugaragaje ko twemera ibyo yavuze.—1 Abakorinto 14:16.
UKO IMANA ISUBIZA AMASENGESHO YACU
16 Ese koko Yehova asubiza amasengesho? Yego rwose! Dufite impamvu idakuka dushingiraho twiringira ko ‘Uwumva amasengesho’ asubiza amasengesho abantu babarirwa muri za miriyoni bamutura babikuye ku mutima (Zaburi 65:2). Yehova ashobora gusubiza amasengesho yacu mu buryo bwinshi butandukanye.
17 Yehova akoresha abamarayika be ndetse n’abagaragu be bo ku isi mu gihe asubiza amasengesho (Abaheburayo 1:13, 14). Ni kenshi abantu bagiye basenga Imana ngo ibafashe gusobanukirwa Bibiliya maze bidatinze bakabona umugaragu wa Yehova aje kubasura. Ibintu nk’ibyo bigaragaza ko abamarayika bayobora umurimo wo kubwiriza iby’Ubwami bw’Imana (Ibyahishuwe 14:6). Mu gihe dukeneye ubufasha, Yehova ashobora gusubiza amasengesho yacu akoresheje Umukristo mugenzi wacu.—Imigani 12:25; Yakobo 2:16.
18 Nanone Yehova Imana akoresha umwuka wera n’Ijambo rye, Bibiliya kugira ngo asubize amasengesho y’abagaragu be. Ashobora gusubiza amasengesho tumutura tumusaba ko adufasha guhangana n’ibigeragezo aduha ubuyobozi n’imbaraga binyuze ku mwuka wera we (2 Abakorinto 4:7). Akenshi igisubizo cy’amasengesho tumutura tumusaba ubuyobozi gishobora guturuka muri Bibiliya, ari yo Yehova akoresha atwereka uko twafata imyanzuro irangwa n’ubwenge. Mu gihe twiyigisha Bibiliya, cyangwa se mu gihe dusoma ibitabo bya gikristo urugero nk’iki ngiki, dushobora kubona imirongo y’Ibyanditswe ishobora kudufasha. Dushobora kujya mu materaniro ya gikristo tukahumvira ingingo z’Ibyanditswe dukeneye gutekerezaho, cyangwa se tukazumvira mu magambo avuzwe n’umusaza w’itorero uhangayikishijwe n’icyatuma tumererwa neza.—Abagalatiya 6:1.
19 Niba tubona ko Yehova asa naho atinze gusubiza amasengesho yacu, si uko aba adashoboye kuyasubiza. Ahubwo tugomba kwibuka ko Yehova asubiza amasengesho yacu mu buryo buhuje n’ibyo ashaka kandi akayasubiza igihe yagennye kigeze. Azi ibyo dukeneye kandi azi n’uko ashobora kubyitaho kurusha uko twe tubizi. Akenshi aratureka ngo ‘dukomeze gusaba, gushaka no gukomanga’ (Luka 11:5-10). Iyo tudacogoye bigaragariza Imana ko ibyo dusaba tubikeneye koko kandi ko dufite ukwizera nyakuri. Ikindi nanone, Yehova ashobora gusubiza amasengesho yacu ariko wenda twe ntiduhite tubibona. Urugero, ashobora gusubiza isengesho tumutura tumubwira ikigeragezo runaka duhanganye na cyo, ntakidukurireho ahubwo akaduha imbaraga dukeneye kugira ngo tubashe kucyihanganira.—Soma mu Bafilipi 4:13.
20 Mbega ukuntu dukwiriye gushimira kuba Umuremyi w’iri sanzure rinini cyane ashobora kwegera buri muntu wese umusenze mu buryo yemera! (Soma muri Zaburi ya 145:18.) Nimucyo tujye dusenga buri gihe, kuko Yehova yadutonesheje akaduha uburyo bwo kumusenga. Nitubigenza dutyo, tuzishimira kurushaho kwegera Yehova, we wumva amasengesho.
ICYO BIBILIYA YIGISHA
▪ Gusenga Yehova buri gihe bidufasha kurushaho kumwegera.—Yakobo 4:8.
▪ Kugira ngo Imana yumve amasengesho yacu, tugomba gusenga dufite ukwizera, twicishije bugufi kandi dufite umutima utaryarya.—Mariko 11:24.
▪ Tugomba gusenga Yehova wenyine tubinyujije ku Mwana we.—Matayo 6:9; Yohana 14:6.
▪ Yehova “wumva amasengesho,” akoresha abamarayika be, abagaragu be bo ku isi, umwuka wera n’Ijambo rye mu gusubiza amasengesho.—Zaburi 65:2.
[Ibibazo]
1, 2. Kuki twagombye kubona ko Imana yadutonesheje ikaduha uburyo bwo kuyisenga, kandi se kuki dukeneye kumenya icyo Bibiliya yigisha ku bihereranye n’isengesho?
 3. Ni iyihe mpamvu y’ingenzi yagombye gutuma dusenga Yehova?
 4. Ni mu buhe buryo gusenga Yehova buri gihe bishimangira imishyikirano dufitanye na we?
 5. Ni iki kigaragaza ko Yehova atumva amasengesho yose?
 6. Ni ikihe kintu cy’ibanze dusabwa kugira ngo Imana yumve amasengesho yacu, kandi se gikubiyemo iki?
 7. (a) Kuki twagombye kugaragaza ko twubaha Yehova mu gihe tuvugana na we mu isengesho? (b) Twagaragaza dute umuco wo kwicisha bugufi n’umutima utaryarya mu gihe dusenga Imana?
 8. Ni mu buhe buryo twakora ibihuje n’ibyo dusaba mu isengesho?
 9. Ni nde twagombye gusenga, kandi se amasengesho yacu tugomba kuyanyuza kuri nde?
10. Kuki ari nta buryo bwihariye dusabwa kwifatamo mu gihe dusenga?
11. Ni ibihe bibazo bya bwite umuntu ashobora kuvuga mu isengesho?
12. Ni mu buhe buryo mu masengesho yacu twashyira mu mwanya wa mbere ibyo Data wo mu ijuru ashaka?
13. Bibiliya ivuga ko amasengesho Imana yemera yagombye kuba areshya ate?
14. Bibiliya iba ishaka kuvuga iki iyo idutera inkunga yo ‘gusenga ubudacogora,’ kandi se kuki ibyo biduhumuriza?
15. Kuki tugomba kuvuga ngo “Amen” nyuma y’isengesho rya bwite cyangwa ryo mu ruhame?
16. Ni iki dushobora kwiringira ku bihereranye n’isengesho?
17. Kuki dushobora kuvuga ko Imana ikoresha abamarayika n’abagaragu bayo bo ku isi mu gusubiza amasengesho yacu?
18. Ni mu buhe buryo Yehova akoresha umwuka wera n’Ijambo rye asubiza amasengesho y’abagaragu be?
19. Twagombye kwibuka iki niba amasengesho yacu asa naho atashubijwe?
20. Kuki twagombye gusenga buri gihe?
[Ifoto yo ku ipaji ya 165]
“Umuremyi w’ijuru n’isi” yiteguye kumva amasengesho yacu
[Amafoto yo ku ipaji ya 171]
Imana ishobora kumva amasengesho yawe igihe icyo ari cyo cyose
[Ifoto yo ku ipaji ya 172 n’iya 173]
Yehova ashobora gusubiza amasengesho yacu akoresheje Umukristo mugenzi wacu

